СТЕНОГРАФСКИ БЕЛЕШКИ
од Сточетириесет и петтата седница  на Собранието на Република Македонија, одржана на 30 март 2011 година
Седницата се одржа во Собранинето на Република Македонија, сала 1, со почеток во 11,40 часот. 
Седницата ја отвори и на неа претседаваше господинот Трајко Вељаноски, претседател на Собранието на Република Македонија. 
Трајко Вељаноски:  Дами и господа пратеници,
Ја отворам 145-та седница на Собранието на Република Македонија. 
Пратениците Андреј Петров,, Владо Бучковски,  Горан Сугаревски, Игор Ивановски, Маринела Тушева,  Никола Ќуркчиев, Менде Диневски, Славица Грковска, Томе Чинговски, Весна Бендевска, Горан Минчев, Емилијан Станковиќ Јани Макрадули, Марјанчо Николов, Миле Андонов, Радмила Шекеринска Јанковска, Станка Анастасова, Цветанка Иванова,  Фијат Цаноски, Стојан Андов, Горан Мисовски, Тито Петковски, Соња Мираковска, Ѓорѓи Оровчанец, Имер Селмани, Флора Кадриу, Абедин Зумбери, Сулејман Рушити, Бесим Догани, Теута Арифи, Али Ахмети, Фазли Велиу, Ермира Мехмети и Вулнет Амети ме известија дека се спречени да присуствуваат на седницата.

На седницата поканети се: претседателот на Владата на Република Македонија, членовите на Владата на Република Македонија, Јавниот  обвинител на Република Македонија, претседателот на Државната комисија за спречување на корупција на Република Македонија.

Владата на Република Македонија достави одговори на пратеничките прашања поставени од пратеникот  Менде Диневски.

Министерот за транспорт и врски  достави одговори на пратеничките   прашања  поставени од пратениците Весела Честоева и Јулиета Марку.
Министерот за правда  достави одговори на пратеничките  прашањеа поставени од пратениците Илија Димовски и Абедин Зумбери.

Министерот за земјоделство, шумарство и водостопанство достави одговори на пратеничките прашања  поставени од пратениците Цветан Трипуновски, Миле Пачемски, Живко Пејковски и Наташа Јаневска.

Министерот за економија  достави одговори на пратеничките  прашања поставени од пратениците  Виолета Ташева и Лилјана Затуроска.

Министерот за култура  достави одговор на пратеничкото  прашање поставени од пратеникот Цена Матевска.

Министерот за образование и наука   достави одговори на пратеничките прашања поставени од пратениците  Весела Честоева, Цветан Трипуновски и Флора Кадриу.
Министерот за здравство  достави одговор на пратеничкото  прашање поставени од пратеникот Лилјана Затуроска.

Министерот за финансии  достави одговор на пратеничкото  прашање поставени од пратеникот Наташа Јаневска.

Го молам пратеникот Менде Диневски да се произнесе по одговорот добиен од Владата на Република Македонија на прашањето што се однесува на покренување на иницијатива за разрешување на директорите во јавните здравствени установи заради ненаменско трошење на  парите на граѓаните, односно согласно член 43 од Деловникот да го искористи правото да  постави дополлнително пратеничко прашање во траење од три минути.

Има збор пратеникот Менде Диневски.
За жал, не е присутен, подолго време не е присутен.

Продолжуваме понатаму.
Го молам пратеникот Менде Диневски да се произнесе по одговорот добиен од Владата на Република Македонија на прашањето што се однесува на издавање фискални сметки  за паркинг услуги од страна на Клиничката болница во Битола како партиципација за амбулантско лекување, односно согласно член 43 од Деловникот да го искористи правото да  постави дополлнително пратеничко прашање во траење од три минути.

Има збор пратеникот Менде Диневски. 
За жал, не е присутен.
Продолжуваме понатаму.

Го молам пратеникот Весела Честоева да се произнесе по одговорот добиен од министерот за транспорт и врски на прашањето што се однесува на рекотнструкција на регионалниот  пат Р-122 кој ги поврзува населените места Корешница и Бистринци со градот Демир Капија и Неготино, односно согласно член 43 од Деловникот да го искористи правото да  постави дополлнително пратеничко прашање во траење од три минути.

Има збор пратеникот Весела Честоева, повелете.

Весела Честоева: Благодарам претседателе.
Почитувани претседател на Влада, почитувани министри, колеги пратеници.

Моето прашање беше поставено во врска со регионалниот пат Р-122 кој ги поврзува населените места Демор Капија- Бистринци -Корешница и со градот Неготино. 
Се надевам дека Агенцијата за државни патишта овој регионален  пат Р-122 ќе го стави во Годишната програма за 2012  година. Благодарам на одговорот  и немам дополнително прашање.
Трајко Вељаноски: Благодарам.

Задоволна од одговорот, нема дополнително пратеничко прашање.

Го молам пратеникот Јулиета Марку да се произнесе по одговорот добиен од министерот за транспорт и врски  на прашањето што се однесува на изградба на патиниот правец Дебар-Струга, односно согласно член 43 од Деловникот да го искористи правото да  постави дополлнително пратеничко прашање во траење од три минути.

Има збор пратеникот Јулиета Марку, повелете.
Јулиета Марку: Ви благодарам  претседателе.
Почитувани колеги пратеници, почитувани претсавници на Владата на Република Македонија, почитуван премиер, почитувани министри, 

Јас добив одговор од Министерството за транспорт и врски. Делумно сум задоволна од добиениот одговор, бидејќи Министерството одговори само за патниот правец Струга - Дебар и укажа како ќе заврши овој патен правец. Но не ми е одговорено во однос на регионалниот пат Бошков Мост до Кичево. Не ми е одговорено во однос на патниот правец Дебар-Бошков Мост.
Почитувани, сведоци сме дека овој патен правец е доста оштетен и има постојано сообраќајки. Пред неколку месеци имавме и жртва, едно момче  на 21 година од с.Џепиште.

Затоа барам од Министерството за транстпорт и врски да ми одговори и за овој патен правец, за патниот правец Дебар-Бошков Мост.

Ви благодарам.

Трајко Вељаноски: Благодарам и јас.

Госпоѓо Јулиета Марку,  колку што разбрав имате дополнително пратеничко прашање за патот  Дебар-Бошков Мост.
Молам од Министерството за транспорт и врски, заменикот министер, по  однос на дополнителното прашање, повелете.

Горан Михајловски: Благодарам почитуван претседателе.

Почитувани дами и господа пратеници,

Благодарам на дополнителното поставено пратеничко прашање на почитуваната пратеничка.

Што се однесува до изградбата на делницата Дебар-Бошков Мост, Дебар-граница со Албанија, поптишан е Договор за изготвување на идеен, основен и изведбен проект на ден 15.11.2010 година и истиот треба да се изготви до мај 2011 година. Постапката за реализација на оваа делница е во тек. 
Трајко Вељаноски: Благодарам.

Продолжуваме понатаму.

Го молам пратеникот Илија Димовски да се произнесе по одговорот добиен  од министерот за правда на прашањето што се однесува на бројот на покренати постапки за клевета, односно согласно член 43 од Деловникот да го искористи правото да  постави дополонително пратеничко прашање во траење од три минути.

Продолжуваме понатаму со оглед дека господинот Илија Димовски не е тука.

Го молам пратеникот Абедин Зумбери да се произнесе по одговорот добиен од министерот за правда на прашањето што се однесува на расветелување на случајот Сопот, односно согласно член 43 од Деловникот да го искористи правото да  постави дополлнително пратеничко прашање во траење од три минути.

Има збор пратеникот Абедин Зумбери. Не е тука.

Продолжуваме понатаму.

Го молам пратеникот Цветан Трипуновски да се произнесе по одговорот добиен  од министерот за земјоделство, шумарство и водостопанство  на прашањето што се однесува на распредлеба на средствата за финансиска подршка на земјоделство и руралниот развој, односно согласно член 43 од Деловникот да го искористи правото да  постави дополнително пратеничко прашање во траење од три минути.

Има збор пратеникот Цветан Трипуновски, повелете.

Цветан Трипуновски: Благодарам претседателе.
Моето прашање е упатено до министерот за за земјоделство, шумарство и водостопанство   во делот на субвенционирањето на земјоделието во Република Македонија.   Со оглед дека за оваа година имаме предвидени дополнително  15 милиони од вкупните 115 милиони евра за субвенции, ја сум задоволен сум од одговор и немам дополнително прашање. Благодарам.

Трајко Вељаноски:  Благодарам и јас.

Пратеникот Цветан Трипуновски е задоволен од одговорот и нема дополнително пратеничко прашање.

Продолжуваме понатаму.

Го молам пратеникот Цветан Трипуновски да се произнесе по одговорот добиен  од министерот за земјоделство, шумарство и водостопанство  на прашањето што се однесува на спореведување на откупот на тутунот, односно согласно член 43 од Деловникот да го искористи правото да  постави дополнително пратеничко прашање во траење од три минути.

Има збор пратеникот Цветан Трипуновски, повелете.

Цветан Трипуновски: Благодарам почитуван претседателе.

Моето прашање, исто така, беше упатено до министерот за за земјоделство, шумарство и водостопанство   во делот на откупот на тутунот за реколта 2010 година каде што бевме сведоци на одредени забелешки што ги имаат дел од тутунарите кои  го предаваа својот тутун. Јас сум задоволен од одговорот на министерот, меѓутоа би сакал да ја искористам приликата да поставам и дополнително прашање.

Со оглед на тоа дека беше пролонгиран рокот за откуп на тутунот би сакал да ве запрашам до каде е откупот  на тутунот во овој момент и со оглед дека ние на пленарна седница на Собранието,  што се одржа на 18.01.2011 година усвоивме одредени заклучоци во тој дел и би сакал да исто така ве запрашам до каде е со спроведувањето на овие заклучоци. Благодарам.

Трајко Вељаноски:   Благодарам.
Има дополнително пратеничко прашање до министерот за земјоделство, шумарство и водостопанство, повелете министре.

Љупчо Димовски:  Благодарам почитуван претседателе.

Благодарам на прашањето на почитуваниот пратеник. Можам да го дадам следниот одговор. 
Откупени се вкупно 26 илјади тони, односно да бидам попрецизен 25 милиони 978 илјади и 179 килограми. Откупот беше, би рекол, продолжен за неколку дена  за да се излезе во пресрет на барањата на тутунопроизводителите затоа што, од одредени причини, дојде  до закочување на предавањата на тутунот, за што дополнително Министерството за земјоделство вложи напори заедно со Државниот инспекторат за земјоделство, но и во соработка со Сојузот на тутунопроизводителите, на еден добар и ефикасен начин да направи распоред околу предавањето односно динамиката на предавањето на тутунот. Се дефинираа сите откупни пунктови на сите лиценцирани откупувачи во државата. Сите тутунопроизводители кои имаа валидни договори потпишно со откупувачите го  предаваа тутунот со прифатлива динамика. Имаше одредени недоразабирања заради тоа што некои тутунопроизводители не го почитуваа рокот кога врз основа на спроводниците требаше да го предадат тутунот, го имаа пропуштено тој рок и од тие причини се создаде и гужва на одредени откупни пунктови во одредени места. Пред се тоа го мислам за Кривогаштани, меѓутоа сето тоа е разрешено. 
Што се однесува до преостанатите количини на тутун, имаме неподигната количина од 12 тони во општина Могила односно Новаци, што е во однос на овие 26 илјади тони откупени навистина многу мал процент и одредена количина до 50 тони во Долненскиот регион  што очекуваме дека до петок би требало да биде од страна на откупувачките компании и превземена.  

Она што се однесува до прашањето на препораките што Собранието го даде на својата тематска седница од 18 јануари кон Министерството за за земјоделство, шумарство и водостопанство,  истите задолженија се во целост исполнети. Веќе е донесе, од страна на Собранието, новиот Закон за тутун и тутунски производи во кои што на еден многу прецизен начин се регулира прометото со тутун, начинот на откуп, а во исто време се даваат и поголеми овластувања на државните инспекторати за земјоделство како што се воведуваат и повисоки казни за откупувачките компании  што нема да се придржуваат кон законот и затоа се воведени повисоку санкции за тие непочитувања на законските одредби. 
И исто така го донесовме и Правилникот за класификација на квалитетот на тутунот. Претходната старата класификација од 11 класи при проценката на тутунот е сведена на 4 плус две класи, односно пред се четири класи, прва, втора, трета и четврта класа и двете индустриски класи.

Да напомнам дека измените во Законот за тутун и тутунски производи, во самиот Правилник за класификација на квалитетот на тутунот го донесовме со соработка, пред се со научнио установи, Институтот за тутун, Факултетот за земјоделство во Скопје и секако во соработка со Сојузот на здруженијата на тутунопроизводителита, заради тоа што ценевме дека сите овие три групи мораат да бидат присутни и да бидат директни учесници во изготвувањето на овој пропис односно закон. 
Во тек е пријавувањето на производство  за следната реколта на тутун врз основа на новните законски регулитиви, повторно се продолжува со праксата за издавање бело картони за регистрирање на тутунопроизводителита во подрачните единици на Министерството за земјоделство, шумарство и водостопанство  од една страна, а исто така се остава простор за самиот Сојуз на здруженијата на тутунопроизводителите да седнете, да се договарат условите за договорите што ќе треба секој тутунопроизводител посебно да ги склучи со било која од откупните компании што имаат добиено лиценца од Министерството за земјоделство, шумарство и водостопанство, односно од Државниот инспекторат за земјоделство.
Трајко Вељаноски: Благодарам.

Го молам пратеникот Миле Пачемски да се произнесе по одговорот добиен  од министерот за земјоделство, шумарство и водостопанство  на прашањето што се однесува на  висината субвенциите во земјоделието за општина Берово и  општина Пехчево, односно согласно член 43 од Деловникот да го искористи правото да  постави дополнително пратеничко прашање во траење од три минути.

Има збор пратеникот Миле Пачемски, повелете.
Миле Пачемски: Благодарам почитуван претседателе, почитуван претседател на Владата на Република Македонија, почитувани министри, колеги пратеници.
Моето прашање беше упатено до министерот за земјоделство, шумарство и водостопанство  и гласаше колку се вкупните субвенции за земјоделие исплатени во 2010 година за општината Берово и општината Пехчево, тоа е за Малешевијата. 
Од одговорот на прашањето се гледа дека таа сума изнесува 3,5 милиони евра. Од 100-те милиони евра за 2010 година 3,5 милиони завршиле во општина Берово и Пехчево. Тука се мисли за сите субвенции, субвениции исплатени и за нови овошни насади и за житни култури и за овчарство, за говедарство, пчеларство, субвенции за тутун, субвенци за млеко итн. Тоа е голема сума на пари, големи финансии, никогаш до сег таква вредност на финансии не влегла во општина Берово и Пехчево. Луѓето се задоволни. Тоа  беше првата цел на моето прашање. 
Втората цел на моето прашање беше да направам една споредба помеѓу парите што доаѓаат од Скопје во општина Берово и Пехчево врз основа на субвенциите за земјоделие и парите што доаѓаат од Скопје во општина Берово и Пехчево, врз база на плата по вработен во администрацијата.

Зошто таква споредба?  Затоа што сите луѓе сакаат да бидат вработени во администрацијата. Тоа е тешко и неизводливо.

Ако земеме еден пример да просечна плата на еден вработен во администрација е 20 илјади денари, бруто платата е околу 30 илјади денари, занчи 500 евра месечна плата. За една година таа бруто плата би изнесувала 6 илјади евра. Значи, 6 илјади евра  би доаѓале од Скопје  во општина Берово или Пехчево за еден вработен во администрацијата. А рековме дека преку субвенџции стигаат 3,5 милиони евра во овие општини. Ако направиме една математика, ќе видиме дека тие 3,5 милиони  евра се еднакви  како  да имаме нови 600 лица вработени во администрацијата. Ќе потенцирам, тоа е голем ефект и тоа кажува дека субвенциите имаат големо значење за руралните средини како што е Малешевијата каде што луѓето се занимаваат со земјоделие, сточарство, тие кои сакаат да работат. Навистина тоа се значајни средства за нивниот семеен буџет.
Од друга страна, самите субвениции предизвикуваат да имаме зголемено производство и мотивација за зголемено произвоство кај граѓаните, а тоа генерално занчи на ниво на Македонија да имаме севкупно зголемено производство.

Од одговорот на прашањето сум задоволен, благодарам господине Димовски и немам дополнително прашање. 

Трајко Вељаноски: Благодарам.

Го молам пратеникот Живко Пејковски да се произнесе по одговорот добиен  од министерот за земјоделство, шумарство и водостопанство  на прашањето што се однесува на решавањето на проблемите со откупот на тутунот, односно согласно член 43 од Деловникот да го искористи правото да  постави дополнително пратеничко прашање во траење од три минути.

Има збор пратеникот Живко Пејковски, повелете.
Живко Пејковски: Благодарам почитуван претседателе.

Почитуван претседател на Владата на Република Македонија, почитувани министри, колеги пратеници,
Благодарам господине министре за деталниот и исцрепен одговор на моето поставено прашање. Јас, немам дополнително прашање, меѓутоа ќе дадам неколку сугестии што мислам дека ќе бидат од корист за Министерството за за земјоделство, шумарство и водостопанство , директни сугестии што произлегуваат од теренот.
Покрај големите напори за нормален откуп на тутунот, сепак имаше проблеми. Убаво сите знаеме дека откупот започна ненавремено, затворени откупни пунктови, ниски работи, поткрепени со големо политиканство од страна на Владата.

Неспорен беше фактот дека тутунот ги скара сите само не откупувачите. Реакциите на Министерството за земјоделие, посебно на Државниот инспекторат за земјоделие беа точни, навремени, во согласност со законот и капацитетот, пред се бројот на државните инспектори. Но луѓето не можеа да стигнат на секаде, знаејќи го фактот дека во Република Македонија има некаде околу 70 државни инспектори кои работат на терен. Фактот дека само тројца до четворица државни земјоделски инспектори работат во пелагонискиот регион, срцето на Македонија  е неоспорен и затоа мојот предлог е уште утре, потребата е голема, да се зголеми бројот на државните инспектори за земјоделие во Република Македонија не само заради откупот на тутунот и контролата на откупот на тутун, туку заради оние силни пари кои што Владата на Република Македонија секоја година ги издвојува од Буџетот за субвенционирање на земјоделието, заради контрола, каде и како се трошат тие пари. Затоа мојата сугестија е, уште еднаш ќе повторам, зголемување на бројот на државните земјоделски инспектори за подобра контрола на откупот на земјоделските производи, за подобра контрола на трошењето на буџетските пари во  Република Македонија. 

Ви благодарам, немам дополнително прашање.

Трајко Вељаноски:  Благодарам 

Го молам пратеникот Наташа Јаневска да се произнесе по одговорот добиен од министерот за земјоделство, шумарство и водостопанство на прашањето што се однесува на износот на субенциите на земјоделието во полошкиот регион односно согласно член 43 од Деловникот да го искорити правото да постави дополнително пратеничко прашање во траење од 3 минути.

Има збор пратеникот Наташа Јаневска, повелете.

Наташа Јаневска: Благодарам претседателе.

Почитуван претседателе на Владата, почитувани министри, моето пратеничко прашање беше упатено до министерот за земјоделство, шумарство и водостопанство и гласеше во врска со субвенциите во земјоделието кои што постојано се  зголемуваа за да на крај во 2010 година изнесуваат вкупно 100 милиони евра. 

Како пратеник од полошкиот регион заинтересирана бев за висината на вкупниот износ на субвенции во општина Тетово, Брвеница, општина Јегуновце, за 2010 година и тоа поединечно во земјоделието за овошни насади, житни култури итн, како и во сточарството за грла на овци, крави, пчели итн.

Министерот за земјоделство, шумарство и водостопанство ми даде исцрпен одговор во кој ме инвестираше дека во земјоделието се субвенционирани околу 139 милиони денари кои навистина помогнаа на индивидуалните земјоделци кои ги добија овие субвенции и рационално ги искористија.

Моето дополнително пратеничко прашање е колку ќе биде висината на субвенции кои се планираат да се издвојат за овие три општини, општина Тетово, Јагуновце и општина Брвеница за следнава, односно за оваа 2011 година. Доколу не е во можност министерот да ми одговори, може и писмено да ми одговори. Благодарам.

Трајко Вељаноски: Благодарам.

На дополнителното пратеничко прашање договор ќе добиете од министерот за земјоделство, шумарство и водостопанство, повелете.

Љупчо Димовски: Благодарам.

Одговорот не го знам, заради тоа што тоа зависи од бројот на апликантите, односно на земјоделците кои ќе поднесат барање за соодветна субвенција од страна на  Министерството за земјоделство, шумарство и водостопанство. Секако дека за тоа благовремено ќе ја информирам пратеничката. Благодарам.

Трајко Вељаноски: Благодарам.

Го молам пратеникот Виолета Ташева да се произнесе по одговорот добиен од министерот за економија на прашањето што се однесува на користење на минерални суровини во селото Суводол во општина Македонски Брод и проблемите со кои се соочуваат жителите на ова село, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Виолета Ташева, повелете.

Виолета Ташева: Благодарам претседателе.

Почитуван премиер, почитувани министри, почитувани колеги пратеници, 

Моето пратеничко прашање беше наменето до Министерството за економија и се однесува за селото Суводол општина Македонски брод и проблемите со кои се соочуваат жителите на ова село како резултат на минирањата кои настануваат од концесионерот кој ги прави при ископот или користењето и вадењето на минералната суровина во непосредна близина на селото Суводол.

На иницијатива на граѓаните  беше побарано да се провери и да се види дали е во ред работењето на концесионерот и дали се води сметка за оштетувањето на домовите во кои живеат овие жители од селото Суводол.

Благодарам на исцрпниот одговор кој го добив од Министерството за економија, бидејќи тука јасно стои, поради несоодветната работа на концесионерот, е издадено решение за забрана за вршење на експлоатација до соодветно обезбедување на дозвола за изведување на рударски работи по дополнителен рударски проект. 

Драго ми е што Министерството за економија интензивно работи на овој предмет за да може да се сопрат штетите кои настануваат во домовите на овие жители од селото Суводол, Македонски брод, и добро е и за жителите од Суводол – еве, за нивно информирање да знаат дека се поведени инспекциски надзори во неколку наврати е констатирано дека не се почитува забраната за вршење на дејност од страна на концесионерот и известено е и Министерство за внатрешни работи дека постои ваква забрана за натамошна експлоатација од страна на концесионерот „Силика минерал“ АД Прилеп и се надевам дека во скоро време ќе се преземат соодветни дејствија за да може навистина да се сопре непочитувањето на издаденото решение од страна на техничката инспекција од Министерството за економија. Благодарам.

Трајко Вељаноски: Благодарам.

Го молам пратеникот Лилјана Затуроска да се произнесе по одговорот добиен од министерот за економија на прашањето што се однесува на ревилатизација на хидроелектраните Шпиље и Глабочица, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Лилјана Затуроска, повелете.

Лилјана Затуроска: Благодарам претседателе.

Почитуван премиер, почитувани министри, почитувани колеги пратеници,

Моето пратеничко прашање беше упатено до министерот за економија господинот Фатмир Бесими и истото се однесуваше околу средствата кои се обезбедени од страната на КфВ банката, а наменети за релативизација на постојните хидроелектрани, конкретно за ХЕЦ Шпиље и ХЕЦ Глобочица. Во одговорот беше истакнато дека во однос на хирдроелектраната Шпиље се планира релативизација на инјекционата зависност на браната Шпиље, со што ќе се зголеми сигурноста на браната, а планираните средства за оваа активност се во висина 980 илјади евра. Имплементацијата на инјекционата завеса треба  да отпочне од октомври 2011 година и да трае седум месеци. Исто така, во одговорот стои дека за двете електрани се планира автоматизација и модернизација на системот за оскултација на браните, со што ќе се модернизира мониторингот и следењето на состојбата на браните, со што се зголемува нивната сигурност. Планираните средства за оваа активност што ќе ги опфаќа сите 4 брани, Шпиље, Глобочица, Тиквеш и Маврово се околу 1.060.000 евра, односно за двете брани Шпиље и Глобочица се предвидува околу половината од оваа сума. Имплементацијата на системот за автоматизација и модернизација е планирано да се реализира во периодот од септември во декември 2011 година и од јули 2012 година до јануари 2013 година.

Јас се заблагодарувам на одговорот, немам дополнително пратеничко прашање. Благодарам.

Трајко Вељаноски: Благодарам.

Го молам пратеникот Цена Матевска да се произнесе по одговорот добиен од министерот за култура на прашањето што се однесува на проектите од областа на културата кои се одобрени за оваа година за општина Крушево, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Цена Матевска, повелете.

Цена Матевска: Благодарам претседателе.

Почитуван премиер, почитувани министри, почитувани колеги пратеници, 

Врз основа на добиениот одговор од страна на министерот за култура јас сум задоволна бидејќи во текот на 2011 година ќе продолжат да се реализираат капиталните инвестиции во Република Македонија, понатаму ќе се реализира и програмата во сите дејности од областа на културата, а од особено значење е што во завршна реализација е спомен-куќата на Тодор Проески во Крушево, која ќе биде пуштена во месец април.

Исто така, во мојот одговор се наведени и проектите за трите институции што се во општина Крушево, кои ќе бидат одобрени во текот на 2011 година, а се од големо значење за развој на културата во Крушево, како и за развој и на самите институции. 

Немам дополнително прашање, благодарам.

Трајко Вељаноски: Благодарам.

Го молам пратеникот Весела Честоева да се произнесе по одговорот добиен од министерот за образование и наука на прашањето што се однесува на реализација на проектот „145 спортски сали“, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Весела Честоева, повелете.

Весела Честоева: Благодарам претседателе.

Почитуван премиер, почитувани министри, почитувани колеги пратеници, 

Моето пратеничко прашање беше упатено до министерот за образование и наука и се однесува за изградба на спортска сала во општина Демир Капија. Задоволна сум од одговорот бидејќи предвидена е изградба на спортска сала со површина од 650 метри квадратни во општина Демир Капија и во тек е изготвувањето на потребната документација, односно се чека дозволата за градба. 

Сакам да му се заблагодарам на Министерството за образование и наука и се надевам дека во наредниот период ќе се реализира овој проект.

Благодарам, немам дополнително прашање.

Трајко Вељаноски: Благодарам.

Го молам пратеникот Цветан Трипуновски да се произнесе по одговорот добиен од министерот за образование и наука на прашањето што се однесува на изградбата на спортската сала во ЦОУ Кочо Рацин во село Петровец, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Цветан Трипуновски, повелете.

Цветан Трипуновски: Благодарам претседателе.

Почитуван премиер, почитувани министри, почитувани колеги пратеници, 

Со цел заокружување на подршката на Министерство за образование и наука во подобрување на условите за изведување настава на територијата на општина Петровец, каде што во изминатите години се инвестираше во сите училишта со единствена цел, подобрување на условите за изведување настава, во тој контекст го поставив и моето пратеничко прашање до министерот за образование и наука, до каде е со почетокот на изградбата на спортската сала во состав на ЦОУ Кочо Рацин во населено место Петровец како дел на проектот на Владата за изградба на 135 спортски сала во основните и средните училишта. 

Со оглед дека во одговорот кој што го добив од министерот се наведува дека во соработка со локалната самоуправа се завршени сите процедури во подготовка на документацијата со цел отпочнување на изградбата, која би требало да започне кон крајот на месецот, јас сум задоволен од одговорот и немам дополнително прашање. Благодарам.

Трајко Вељаноски: Благодарам.

Го молам пратеникот Флора Кадриу да се произнесе по одговорот добиен од министерот за образование и наука на прашањето што се однесува на реновирање на подрачното училиште на основното училиште Бајрам Шабани во Долно Свиларе, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Флора Кадриу, но  не е тука.

Го молам пратеникот Лилјана Затуроска да се произнесе по одговорот добиен од министерот за за здравство на прашањето што се однесува на инсталирање на новата опрема во болницата во Струга, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Лилјана Затуроска, повелете.

Лилјана Затуроска: Благодарам претседателе.

Почитуван премиер, почитувани министри, почитувани колеги пратеници, 

Моето прашање беше упатено до министерот за здравство господинот Бујар Османи на барањето на граѓаните на Струга, а се однесува во контекст на проектот на Владата за модернизација на јавното здравство преку инвестиција во опрема вредна околу 100 милиони евра, реконструкција на сите болници, поликлиники, а и одржување на тековното работење. Одговорот од страна на Министерството беше исцрпен и со задоволство само сакам да истакнам и да напоменам се она што се планира во насока на модернизација на  здравството во струшките болници, што се однесува до општа болница Струга, планирана е следната опрема: еден генеколошки ултра звучен 4Д ехо апарат, два електро хаутери со монополарно и биполарно сечење, два монитори за интезивна нега на стандарден и неинвентивен мониторинг, една општа хируршка кутија, едно комплетно автоматизиран фарно формал дехитски стерилизатор, едноскопски инструменти за лапараскопска, абдоминална хирургија, монитор за фетална срцева фреквенција и утерен активитет на мајката. Дел од оваа опрема е инсталирана во општа болница Струга, тоа е генеколошкиот ултра звучен 4Д ехо апарат и електро хаутерите, а пристигнати се и стерилизаторите кои во најкраток период ќе бидат ставени во функција. 

Што се однесува до јавната здравствена установа Завод за нефрологија во Струга планирана е следна опрема: еден коскен дензитометар, еден ехо апарат за радиологија, еден апарат за анестезија со пациент монитор, еден електро хаутер со монополарно и биполарно сечење, два монитори за интезивна нега за стандарден неинвензивен мониторинг и еден компленто автоматизиран фарно формал дехитски стерилизатор.  Од оваа опрема во установата е инсталиран  еден ехо апарат за радиологија, еден апарат за анестезија со пациент монитор и  еден електро хаутер со монополарно и биполарно сечење.

Исто така се пристигнати и стерилизаторите кои во најкраток период ќе бидат ставени во функција.

Што се однесува во однос на проектот за реконструкција и доградба на објектите за општа болница во Струга по извешените проценки на потребите во почетокот на 2011 година од страна на експертите  ангажирани со техничка помош од ИБФ и ЕИБ се  предвидува и изработка на мастер план за општа болница за целосно реновирање и адаптација на централниот болнички објект и доградба на ново крило за сместување на сите одделенија од болницата и здравствениот дом.

Првичната пресметка за вредност на работите изнесува околу 3.894.000 евра и за Завод за нефрологија предвидено е реновирање и потребни интервенции за подобрување на установите во вредност од 220 илјади евра.

Задоволна сум од одговорот, немам дополнително прашање. Благодарам.

Трајко Вељаноски: Благодарам.

Го молам пратеникот Наташа Јаневска да се произнесе по одговорот добиен од министерот за за финансии на прашањето што се однесува на вкупниот број на предмети за општина Тетово кои се решени по барањето за денационализација, односно согласно член 43 од Деловникот да го искористи правото да постави дополнително пратеничко прашање во траење од 3 минути.

Има збор пратеникот Наташа Јаневска, повелете.

Наташа Јаневска: Благодарам претседателе.

Почитуван претседателе на Владата, почитувани министри, почитувани колеги,

Моето прашање го поставувам на барање на граѓаните на општина Тетово кои се навистина засегнати од процесот на денационализацијата. Прашањето беше упатено до министерот за финансии кое што гласеше колку вкупно предмети се решени за општина Тетово, колку се во процедура и колку ќе биде динамиката за нивно решавање во иднина. 

Му благодарам на министорот за финансии, за брзиот и исцрпен одговор со кој што ме информираше дека во Тетово се поднесени вкупно 1194 барања. Граѓаните од Тетово ќе бидат запознати дека од вкупно поднесените барања за решавање по прв пат остануваат уште 38 барања. Во повторна постапка на решавање од страна на првостепената комисија по насоки на повисоките органи и дополнителни решенија се 462 предмета по барање за денационализација, во повторна, во Комисија на Влада на Република Македонија за решавање по жалба за управна постапка во втор степен во областа на денационализација се наоѓаат 19 предмети, по тужба за заведен управен спор пред Уставниот суд се наоѓаат 98 предмети и за произнесување на Врховниот суд се доставени 18 предмети по барањето за денационализација.

Му благодарам на министерот на финансии уште еднаш и немам дополнително прашање. Благодарам.

Трајко Вељаноски: Благодарам.

Пред да преминеме на поставување на пратенички прашања ве потсетувам дека согласно  член 39 од Деловникот на Собранието на Република Македонија и член 1 од Деловникот за изменување и дополнување на Деловникот на Собранието, на седницата задолжително присуствуваат претседателот и челенови на Владата и други носители на јавни функции за кои е најавено дека ќе им се поставуваат пратенички прашања.

До претседателот и членовите на Владата и другите носители на јавни функции на кои им е поставено усно пратеничко прашање, одговорот на поставеното пратеничко прашање не може да трае подолго од десет минути.

Согласно член 2 од Деловникот за изменување и дополнување на Деловникот на Собранието редоследот на поставување на пратенички прашања го утврдува претседателот на Собранието во договор со координаторите на пратеничките групи на начин кој ќе обезбеди сооднос два спрема еден во корист на пратениците од пратеничките групи во опозиција и пратениците во опозиција кои не се организирани во пратеничка група. 

Преминуваме на поставување пратенички прашања. 

Според редоследот утведен на координација прв за поставување пратеничи прашања е пратеникот Јован Манасијевски, повелете.

Јован Манасијевски: Благодарам господине претседателе.

Моите прашања ќе бидат поставени до премиерот и до Јавниот обвинител на Република Македонија. 

Првото прашање е до премиерот. Господине премиер, точно пред една недела министерот за финансии објави дека Владата повлекува фантастична, огромна сума од 220 милиони евра. Колку е голема оваа сума доволно говорат фактите што оваа сума е за 20% поголема дури и од целиот планиран буџетски дефицит за фискалната 2011 година. И во генералната јавност и во стручната јавност околу повлекувањето на овие средства се отворија многу дилеми. Сите тие дилеми држат. За жал, од Владата веќе недела дена не добиваме никаков подетален одговор, туку се е сведено на флоскулата на министерот за финансии дека трошењето на средствата ќе биде според тековните потреби на Владата. 

Прашањето ви го поставувам вас затоа што од она што до сега дојде од министерот за финансии во овие 7 дена, ниту јас, ниту македонската јавност воопшто не е задоволна. Значи, оваа сума е толку голема што далеку ја надминува оправданоста и аргументацијата за она што тврди самиот министер за финансии. Освен тоа вие со ова задолжување воопшто не дадовте сигнал дека ќе престанете со задолжувањето на домашниот пазар, затоа што во периодот до крајот на 6 месец вие ќе се задолжите за 350 милиони евра на домашниот пазар. Тие средства според достапните пресметки ќе бидат сосема доволни за да ги покријат тековите буџетски потреби. Значи, овие пари не ви се потребни за да обезбедат тековна буџетска ликвидност. Впрочем, да не должиме, тврдењето и на јавноста и на стручната и на опозициските партии е дека трошењето на овие средства и моментот на повлекувањето е многу сомнителен. 

Нашиот предлог од ЛДП е многу конструктивен и чист. Дајте да ги отфрлиме овие сомнежи. Има само еден начин. Ние го предложивме. Ако немате што да криете, ако планирате овие пари да ги потрошите за исполнување на тековните буџетски потреби, тогаш господине премиер, зошто не го прифативте предлогот на ЛДП да се формира посебно ад-хок тело чија задача би била тековен надзор над повлекувањето и трошењето на овие средства. Не предлагаме таму да има опозициски политичари. Предлагаме во тоа тело да има претставници на официјални институции, државни институции и институции на медиумите, на граѓанскиот сектор кои што се заинтересирани за регуларноста на процесот. Значи, предложивме во таа Комисија да влезат претседателот на Антикорупциската комисија, главниот Државен ревизор, претседателот на Стопанската комора, да видиме дали навистина ќе ги трошите тие пари за развојот на економијата, претседателот на Здружението на новинарите и претседателот  на најрелевантната организација што врши мониторинг на изборите. Седум дека поминаа не се изјаснувате по овој предлог, доколку, како што кажав Владата нема валкани намери. Вие господине премиер би требале тука без никакво двоумење да кажете, да, го прифажаме предлогот и да се договориме како таа Комисија би работела. Ако овој конструктивен предлог биде одбиен, тогаш значи дека иамте многу што да криете, затоа што џабе се сите овие препукувања меѓу вас и лидерот на СДСМ и губење време за запирките во Изборниот закон. Ако не обезбедиме гаранција дека овие 220 милиони нема законски да се трошат во овие два месеци, ние нема да имаме регуларни избори. Само по осов на ова прашање. Од таму ве молам, за прецизен одговор. Дали сте за прифажање на предлогот на ЛДП да се формира посебо ад-хок тело што ќе врши тековен надзор над повлекувањето на овие средства и на налозите што ги издава министерот за финансии за трошењето на овие средства до завршувањето на изборите. 

Второто прашање е до Јавниот обвинител. Благодарам пред се што дојдовте, знам дека сте многу зафатени, имате навистина капитални случаи кои што се во тек. 

Моето прашање е врзано за најголемиот и најинтересен случај што се одвива во моментов, за случајот Пајажина. Тука ќе цитирам изјави на првоосомничениот, господинот Рамковски, кој што тврдеше дека разговарал лично со премиерот Груевски, побарал враќање на долгот што го има партијата за кампањи, партијата ВМРО ДПМНЕ и вели вака, го цитирам: „Должи партијата. Ме замолува, не можам да платам, можам да ти платам преку владините пари, преку фактурите од владините пари. Да, неисправно е, вели премиерот, јас да ти платам од буџетот. Па да, ми плати. Сум рекламирал зошто да не ми плати“. Изворот од каде е? Во тоа ќе влезам, еве службите тоа нека го испитуваат“. Затворен цитат на господинот Рамковски. 

Во истата иазјава господинот Рамковски тврди дека „овие реклами на партијата ВМРО ДПМНЕ се платени преку парите на владините кампањи, за периодот од првите три години од владеењето на Груевски до втората половина на 2008 година“, затворен цитат од господинот Рамковски. 

Вие господине Шврговски на одговор на прашање на новинари од Телевизијата Алфа, после ова тврдење на Рамковски велите, цитирам: „откако ги слушнавме обвинувањата дека Владата со буџетски пари и во ќеш плаќала партиски кампањи, Јавното обвинителство постапило по службена должност. Ќе отвори предмет и ќе бара од Владата информаици за начинот на финансирање на  рекламите, од кои извори потекнуваат парите и каде завршувале. 

Сега тука имам неколку прашања до вас, сите врзани за случајот Пајажина. Дали воопшто отворивте истрага? Ако сте отвориле, јас не барам тука да изнесувате детали, меѓутоа, барем да ми кажете, отворивме истрага на тој датум под тој деловоден број. Кога ќе ја завршите, ќе не информирате. 

Дали во рамките на обвинителниот акт што го подигнавте за случајот Пајажина вашите обвинители ја испитаа оваа насока на развивање на случајот. Поточно, дали ВМРО ДПМНЕ е дел од Пајажина? Според изјавите на Рамковски, ВМРО ДПМНЕ е дел од Пајажина. Навистина е големо изненадувањето зошто нема сликичка на ВМРО ДПМНЕ, или на надлежен функционер на ВМРО ДПМНЕ, генералниот секретар на партијата од тие сликички што ги давате на шемата на Пајажина. Затоа што за истите работи за кои што го имате подигнато обвинението, лажно фактурирање, извлекување средства, истите работи тврди господинот Рамковски дека ги направило ВМРО ДПМНЕ. Значи, главниот обвинет самиот со изјава се позиционира себе како соучесник во криминал во кој што содружник е партијата ВМРО ДПМНЕ. Дали насоката на истрагата одеше и натаму и дали овие тврдења на Рамковски се дел од обвинителниот акт, затоа што не можете половично да го гледате случајот. Лажно фактурирање, извлекување средства, тие дејствија се направени и во овој случај. Ако сте оделе во таа насока, тогаш ме интересира дали повикавте сведоци, претставници на партијата ВМРО ДПМНЕ во истрагата, да кажат дали ова е точно, или не. Вие се разбира, имате начини ова да го испитате. И уште би  реферирал на изјавата на директорот на Управата за јавни приходи господинот Горан Трајковски дадена на 29 ноември, доколку јавниот обвинител даде таков налог ќе постапиме по него во смисла на влегување во ВМРО ДПМНЕ и испитување на токот на парите, дали тврдењата на Рамковски се точни. 

Значи, моето уште едно конкретно потпрашање, дали имате издадено налог на УЈП да влезе да изврши контрола во ВМРО ДПМНЕ, однсоно случајот Пајажина? 

Трајко Вељаноски: Господине Мансијевски, вие рековте три, а поставивте две прашања. 

Јован Манасијевски:  Ако ми давате можност, можам да поставам и трето прашање. 

Трајко Вељаноски: Не ви давам, не ви давам, затоа што најавивте три, а се заглавивте на второто. 

Јован Манасијевски:  И третото прашање беше поврзано со второто. А не се заглавив јас, туку Владата ќе заглави во Пајажина. 

Трајко Вељаноски: Не сакав да ве прекинам, затоа што вие малку навлеговте во судско обвинителската работа што најмалку може да биде предмет овде во ова Собрание. Не би сакал да се добие впечаток дека еве, вие малку опозициони пратеници сте тука, па и вие да кажете дека условно не сте задоволни од работата на Собранието. 

Инаку, господинот Шврговски треба да знае што може да каже и што може да види во јавноста. Што може да види предмет за да се каже во јавноста. 

Јован Манасијевски:  Вие сега го предупредувате што може да каже. 

Трајко Вељаноски: Значи, има две прашања. 

Првото прашање е до претседателот на Владата на Република Македонија Одговор ќе добиеме од министерот за финансии, повелете. 

Зоран Ставрески: Благодарам претседателе. 

Му благодарам на пратеникот Манасијевски за поставеното прашање во однос на повлечените средства од ММФ во износ од 220 милиони евра. Вашето прашање има две димензии во основа. Едната е правната димензија, а другата е економска. Јас ќе елаборирам по двете димензии. 

Прво, барањето ваше е незаконско и нелегитимно. И од тој аспект не може да се прифати, бидејќи вие како претседател на Комисијата за финансирање и буџет треба најмногу да знаете и да го браните Законот за буџет и Законот за извршување на буџетот. А во тие закони пишува на кој начин се носи буџетот и на кој начин се извршува буџетот. Тоа што вие го барате за формирање на ад-хок тела надвор од институциите и надвор од она што е предвидено во Законот, ние не можеме да го прифатиме, ниту има потреба од тоа. Буџетот господине Манасијевски беше донесен од страна на Собранието на Република Македонија со активно учество на Комисијата во која што вие сте претседател. И тогаш беше презентиран начинот на финансирање на буџетот. И вие доколку го читавте буџетот, а сигурен сум дека го правите тоа, можевте да прочитате дека финансирањето на буџетот за 2011 година ќе се врши преку екстерно финансирање и домашно финансирање. Во делот на екстерното финансирање има две опции како што знаете тоа се ММФ и еврообврзница, а кај домашното се работи за домашните обврзници. Значи, ниту има нешто што е надвор од буџетскиот процес, ниту има некое изненадување. Така што за мене е изненадување тоа што вие сега кои што бевте и поборник заедно со многу други од опозицијата да земем кредит од ММФ па да повлечеме средства од ММФ, наместо да одиме на скапи евро обврзници. Сега кога тоа го направивме, велите: зошто тоа го направивте? Значи, нема никаква конзистентност во ставовите што ги презентирате во јавноста освен ако не го третираме тоа како чисто политиканство. Значи, вие и многубројните експерти и многубројните бизнисмени баравте ММФ да учествува во финансирањето на буџетот. Ние тоа го направивме и сметаме дека треба да не пофалите за тоа. 

Што се однесува до економскиот аспект, јас би рекол тука има исто така две димензии. Едната е дека повлекувањето на средства од ММФ беше неопходно. И втората е дека повлекувањето на средствата од ММФ е добро за македонската економија. Дозволете да објаснам за двете работи. Зошто е неопходно? Неопходно е затоа што Владата е должна да обезбеди навремено средства за финансирање на сите буџетски потреби независно од случувањата во економијата, случувањата во политичката сфера, или било кои други настани што се случуваат во 2011 година. Како што знаете начинот како функционира Владата и мандатот што го има Владата откако ќе дојде до распуштање на Собранието што е извесно и откако Владата ќе ги преземе само оние технички функции е таков да Владата тогаш не смее да носи одлуки за задолжување, не смее да носи одлука за еврообврзница, не смее да носи одлука за било какво друго задолжување. Затоа ние како една одговорна Влада моравме однапред да преземеме чекори за тоа да се обезбедат средства за финансирање на сите буџетски потреби за 2011 година. Значи, затоа е тоа неопходно и мораше да се случи во овој период. 

Зошто е добро земањето на 220 милиони евра за македонската економија? Добро е затоа што со ова нисиме свежи пари од надвор по најниска можна цена. Значи, по сите критериуми е економски и финансиски оправдано. Носиме во економијата на Македонија 220 милиони евра, ги носиме со камата од само 1,4%. Кои беа алтернативите? Алтернативите беа евро обврзница која што чини многу повеќе. И за ваша ифнормација и за информација на македонската јавност, Владата на Република Македонија со одлуката да повлече 220 милиони евра од ММФ наместо да оди на издавање на еврообврзница и заштеди на Република Македонија на разлики во камати цели 60 милиони евра, 60 милиони евра за овие и за идните генерации заштедивме со Одлуката да повлечеме средства од ММФ наместо да се оди со скапа евро обврзница. Тоа е разликата во камата што би ја платиле на еврообврзницата во однос на ова што го плаќаме кај ММФ. 

Зошто е уште добро ова што го направивме? Затоа што сите тие пари директно, или индиректно ќе завршат во македонската економија и во македонското стопанство. Значи, тие пари ќе помогнат да се подобри ликвидноста на буџетот и ликвидноста на економијата. Дали тоа ќе се врши преку директна исплата на капиталните инвестиции за кои што ќе завршат најголем дел од парите, бидејќи капиталните инвестиции што повторно ова Собрание ги усвои преку усвојување на буџетот за 2011 година се за 30%, или за цели 5,5 милијарди денари, 90 милиони евра повисоки отколку минатата година токму за финансирање на така висок износ на  капитални инвестиции ни требаат обезбедени средства. Со ова што ги земавме средствата од ММФ, ние обезбедуваме нормално извршување на сите капитални инвестиции нормално плаќање во економијата, подобрена ликвидност на стопанството и на фирмите. Тоа е директниот начин. Индиректно, со се друго што плаќа буџетот, дали се тоа тековни расходи за плати, пензии, социјала, дали се субвенции за земјоделието, дали се средства за опрема или друго, тие пари завршуваат повторно во економијата, бидејќи тие луѓе купуваат нешто, купуваат производи што ги произведуваат македонски фирми, или облека, или слично и тоа пак значи поттик за макдонската економија. Значи, со други зборови, повлекувањето на 220 милиони евра, обезбедува што и да се случува во политичката сфера во Република Македонија, какви и да се настаните, колку и долго да трае тоа, ние на економски план ќе ја обезбедиме оваа година да биде добра економска година, да оствариме позитивен економски резултат, она што го предвидовме со проекции на буџетот. Затоа по сите параметри, значи и правни и економски, ова е многу оправдан потег, многу квалитетно изработен поттег. На време ги обезбедивме прво средствата од ММФ уште во јануари, како што знаете кога немаше ниту навестување, ниту очекувања дека ќе има ваква потреба, беа обезбедени прари за да ако притребаат да се користат. Сега, кога работите се случилја како што се случија, имаме одлука за повлекување и тоа не за целиот износ и тоа покажува дека ние практично повлекуваме онолку средства колку што се најнеопходни за да се обезбеди финансирањето на буџетот и отплатите на обврските кон странство што произлегуваат во текот на оваа година. 

И на крајот би сакал уште еднаш да го демантирам вашето тврдење дека паралелно со овие средства Владата планира да повлече уште 350 милиони евра. Тоа е сосема неточно и тоа е многу, да речам, политичка изјава, бидејќи во исто време не го кажувате вториот дел од реченицата кој што треба да гласи: во истиот тој период Владата треба да врати 350 милиони евра во економијата на база на доспеани државни обврзници. Значи, на нето основа ние нема ништо да повлечеме, на нето основа нула ќе биде повлекувањето. Можеби ќе биде дури и да вратиме средства во економијата, бидејќи сега ги имаме и средствата од ММФ. Значи, ние тие 350 милиони нема да ги повлечеме од економијата. Напротив, во тој период доспеваат државни обврзници кои што треба да се исплатат кон стопанството. Значи, во најлош случај станува збор за рефинансирање на државни обврзници што значи нула нето задолжување. Вие тоа добро го знаете, затоа реков дека е политичка изјавата повеќе отколку што се работи за неразбирање. Благодарам. 

Трајко Вељаноски: Благодарам и јас.
Дали пратеникот е задоволен од одговорот, односно дали сака да постави дополнително пратеничко прашање. 

Има збор пратеникот Јован Манасијевски, повелете. 

Јован Манасијевски:  Благодарам. 

Благодарам на одговорот господине Ставрески, се изнамачивте. Осум минути одговарате на она што не ве прашав. Моето прашање беше, од што се плашите, зошто да не формираме ад-хок тело што со вас во вашиот кабинет секој понеделник додека трае овој процес од два месеци на изборите, ќе пие едно кафе и ќе ги гледа вашите налози што вие сте ги издале во минатата недела. Дали се по буџетските позиции и дали се по буџетските програми. Па што корист ние имаме. Државниот завод за ревизија штанца секој ден извештаи за ненаменско трошење на средствата. Ама тие се пост-фестум. 

Поентата на мојот предлог на овој вонреден инструмент за надзор е во тоа што со присуството на ова ад-хок тело, вие ќе бидете спречени да влегувате во злоупотреби, затоа што Државниот завод за ревизија ќе изврши контрола на буџетот, ама знаете кога? Во јануари 2012 и ќе го извади извештајот во јуни 2012 година. Во кој што ќе ни каже дека Владата злоупотребувала средства во изборната кампања. Што корист ќе имаме сите ние, ако ние една година по изборната кампања во јуни 2012 дознаеме дека имало злоупотреба и трошење надвор од буџетските позиции и буџетските програми. Никаква корист нема да имаме. Што корист ќе имаме сите ние ако една година по изборната кампања, во јуни 2012 година дознаеме дека имало злоупотреба и трошење надвор од буџетските позиции и програми. Никаква корист нема да имаме.
Второ, јас добро го знам вашиот план, знам како работите. Планирате сега да имате отворена врата за трошење на средствата, со тие средства да победите, а веднаш после тоа ќе направите ребаланс кога ќе направите измени во ставките и програмите. Знаеме ние, тоа е абецеда. Вие токму тоа го планирате. Значи битно ви е сега да имате отворени вентили во трошењето на буџетските програми кои се дефинирани и вие врз основа на проценката на ситуацијата, на пример врз основа на движењата во Изборна единица 2, 3, 4, ќе определувате колку од средствата, надвор од буџетските програми, ќе бидт трошени. Потоа што ќе направите, на 1 јули кога ќе заврши изборниот процес, со ребаланс ќе направите измени на буџетските програми. Така што тоа е многу лесно изводливо и после не можеме да ве фатиме затоа што ќе ги сокриете трагите. Затоа, атхок тело составено од овие луѓе. Нема ништо лошо во овој предлог и не стојат вашите тврдења дека тоа е незаконски. Впрочем најдобро ќе беше Комисијата да може да го врши тоа, ама Парламентот се распушта за 10 дена, готово, нема кој да врши контрола. Вие во тој вакум период планирате со 220 милиони евра да ги добиете изборите.

Благодарам, немам дополнително прашање.

Трајко Вељаноски: Благодарам.
Второто прашање е упатено до Јавниот обвинител на Република Македонија, господинот Шврговски, повелете.

Љупчо Шврговски: Благодарам претседателе.

Му благодарам на господинот Манасијевски за поставените прашања. Тука има сет од повеќе потпрашања, меѓутоа ќе се обидам да одговорам на сите што е можно пократко.

Што се однесува до првото поставено прашање дали отворивме истрага, ќе одговорам дека веднаш по добиените сознанија, по допрен глас, значи по службена должност, ние формиравме предмет.

За содржината на истражувањата нема да зборувам затоа што и сами добро знаете дека се работи за тајна постапка.

Да се навратам само за резултатите од отворената постапка по предмет, јас не го знам бројот, дополнително ќе ве информирам писмено за бројот. Откако ќе заврши постапката по тој предмет македонската јавност ќе биде запознаена со содржината на одлуката што треба да ја донесе Јавното обвинителство.

Што се однесува до второто потпрашање, дали во обвинителниот акт има дело од оваа спроведена истрага.

Ќе кажам дека во последно време доста се атакува на институтот презункција на невиност. Ние сме доследни во спроведувањето на овој институт и досега не сме коментирале имиња и презимиња на лица против кои се води истрага, ниту пак лица против кои е подигнат обвинителен акт. Во овој случај, со оглед на фактот дека обвинителниот акт сеуште не е стапен во сила, почитувајќи ја презункцијата на невиност, јас исто така нема да коментирам што е содржината на обвинителниот акт. 

Што се однесува пак до преостанатите три прашања кои исто така одат во насока на првото прашање, сметам дека е депласирано во Собранието на Република Македонија јас да одговарам на тие прашања.
Трајко Вељаноски: Благодарам. 
Дали пратеникот е задоволен од одговорот односно дали сака да постави дополнително пратеничко прашање.

Има збор пратеникот Јован Манасијевски, повелете.

Јован Манасијевски: Благодарам на одговорите, господине обвинител. Јас имам дополнителни прашања.

Не ве разбрав точно и ве молам да бидете прецизен.

Дали е донесена јавна обвинителска одлука во врска со првото мое прашање. Тоа беше прашањето, бидејќи, нели, вие работите со тие инструменти. Значи дали инструментот јавно обвинителска одлука е донесен во тој случај. Не ве прашувам за содржината. Ве прашувам формално дали имате таква одлука. Понатаму ќе си тече случајот.

Второ, обвинителниот акт за кој прашував, Пајажина, точно е дека не е влезен во сила, меѓутоа исто така ние секојдневно на сите медиуми имаме каде 30% од вестите се поврзани со тој акт. Иако тој не е стапен во сила, од пред недела дена некои медиуми брифираат и цитираат делови од тој обвинителен акт. Јас не го прашувам тоа заради политичка битка, верувајте, иако гледам членовите на Владата можеби не веруваат во тоа. Го прашувам затоа што сега влегуваме во нова изборна кампања. Истовремено од пред 10 дена течат силни владини реклами, 5-6 минути траат владините реклами во браимтајм на сите телевизии.

Јас, господине Шврговски се плашам дека истото за кое што говореше Рамковски дека се случило со А1, сега се случува и ќе се случува со други медиуми, дека Владата си ја плаќа партиската кампања, ВМРО-ДПМНЕ си ја плаќа партиската кампања авансно со овие оргомни владини реклами што одат во медиумите. Затоа многу е битно да не дозволиме, сите ние како чинители, повторување на делото.

Ќе дозволите, логично е ако тоа еднаш е направено, како што тврди првоосомничениот во случајот Пајажина, тоа дело и тоа за огромни суми, логично е сега да се примени истата шема. Можеби само не од ВМРО-ДПМНЕ, можеби и од други партии се прави тоа. Дајте да исчепкаме, дајте тој валкан коруптивен брак меѓу партиите и медиумите да го растуриме. Извонредна шанса имате со случајот Пајажина. Дел од тој случај е само финансискиот криминал. Суштинскиот дел од тој случај, срцето на тој случај е коруптивниот брак меѓу Владата, партиите и медиумите. Финансискиот криминал си е стандарден. Се вршат такви истраги на многу фирми и добро е што се вршат и треба да се вршат. Тоа е прашањето, како да не ни се повтори сега делото, затоа што како што тргнале работите јас мислам дека големи се шансите делото да се повтори. Благодарам.

Трајко Вељаноски: Благодарам. 
Господине Манасијевски вие поставивте дополнително прашање дали Јавното обвинителство има одлука.

Повелете господине Шврговски.
Љупчо Шврговски: Благодарам претседателе.

Во овој момент сеуште нема конечна јавна обвинителска одлука затоа што истражувањата не се завршени. Благодарам.

Трајко Вељаноски: Благодарам. 
Следен за поставување на пратенички прашања, според редоследот утврден на координација е пратеникот Влатко Ѓорчев, повелете.

Владимир Ѓорчев: Благодарам претседателе.

Почитувани членови на Владата, почитувани пратеници,

Јас имам три прашања.

Првото прашање е до Министерството за земјоделство, шумарство и водостопанство, за субвенциите што ги исплаќа.

Второто прашање е на до Министерството за одбрана, за владините субвенции за вработување на професионалните војници и останатите категории кои следуваат.

Третото прашање се однесува на легализација на дивоградбите односно прашањето е упатено до Министерството за транспорт и врски за откупот на земјиште по едно евро од метар квадратен на дворови и легализација на дивоградбите.

Првото прашање, реков е до министерот за земјоделие.

Почитуван министре, оваа Влада и вие како ресорен министер водите политика на субвенции во аграрот.

Јас би сакал да ја направам следната споредба, а тоа е дека минатата недела можев да посетам три општини. Тоа се општините Берово, Пехчево и Делчево и само во тие три општини оваа Влада исплаќа пет милиони евра, за разлика од Владата на Бранко Црвенковски која што вкупно за целиот аграр во Република Македонија издвојуваше шест милиони евра. Значи имаме ситуација во која во само три општини за субвенции годишно се издвојуваат околу пет милиони евра, а претходно за цела Македонија имало вкупно шест милиони евра.

Доколку ја гледаме распределбата на земјиште, би сакал да ве прашам во делот на политиката на доделување на земјоделско земјиште. Тука може да се направи следанта статистика. Имено во периодот од 2002 до 2006 година владите на Хари Костов, на Владо Бучковски и на Бранко Црвенковски распределиле 92 ха. на 411 луѓе. Значи тие во просек имаат доделувано по 500, по 1000, по 2000 ха. на едно лице или на една фирма, а истовремено од 2006 година до 2010 година 37 илјади хектари се поделени на 3700 луѓе. Значи од една страна ги имаме владите на СДСМ кои што за четири години владеење земјиштето многу повеќе го поделиле на 411 луѓе, имаме одговорна влада со социјален, со народен сенс, со земјоделски сенс која поделува зејиште на 3,7 илјади луѓе.

Истовремено пред четири дена бев во посета на неколку места во Источна Македонија и пресметката може да се направи, а тоа е дека владите на СДСМ што го делеле како субвенции во цела Македонија, оваа Влада го дели само во општините Свети Николе, Лозово, Штип и Пробиштип. Значи само Свети Николе и Лозово заедно имаат повлечено од субвенциите околу три милиони евра, а претходно владите на Бранко Црвенковски за цела Македонија шест милиони евра. Значи она што се доделува во овие четири општини што пред малку ги кажав Свети Николе, Лозово, Штип и Пробиштип Владата на СДСМ го доделувала за цела Македонија.

Би ве замолил да направите пресек за субвенциите во аграрот што ги има во моментот, а тоа е следното.

Претходно во 2006 година имаше нула за пченица и за житни култури. Денес субвенциите изнесуваат 8,5 илјади денари по хектар. Претходно беше нула денари за субвенции за ориз и за сончоглед. Денес субвенциите за истите се 12 илјади денари, 200 евра е субвенција за ориз по еден хектар, или ако ги префрлиме во поранешни германски марки доаѓаме до заклучокот дека 400 германски марки е субвенцијата по еден хектар ориз, а претходно беше нула.

Во претходните години, за време на владите на Бранко Црвенковски нула беше субвенцијата за млеко. Пред две години субвенцијата за млеко беше два денари па се зголеми на 2,5 денари, сега субвенцијата за предаден литар кравјо млеко е 3,5 денари, а во меѓувреме за прв пат од независноста на Република Македонија, се субвенционира и предаденото млеко и овчо и козјо. БИ ве замолил во тој дел да направите пресек на субвенциите по култури што ги дава Владата, или во оној дел што се нарекува производство на винова лоза, грозје и слични култури. Претходно имавме нула денари субвенции. Денес за постојни лозови насади субвенциите се 40000 денари, а за кревање на нов лозов насад, по еден хектар изнесува 140 илјади денари. За овоштарник оваа Влада дава 100000 денари за подигање на нов овоштарник, субвенција.

Би ве замолил, на граѓаните на третата изборна единица, на граѓаните на Република Македонија и на пратениците од законодавниот дом, во одговорот што ќе го дадете да ја објасните политиката на субвенции во аграрот, што ја има Влада по култури и политиката на распределба на земјиште односно споредба на 411 луѓе на кои им било доделено земјиштето од 92 илјади хектари и споредба со 37 илјади хектари што се поделени на 3700 луѓе.

Второто прашање е до министерот за одбрана.

Почитуван господине Коњановски, во моментот имаме стартување на реализацијата на договорот потпишат пред два месеци односно владини субвенции за вработување на војници, стечајци, возрасни луѓе.

Два месеци откако го потпишаа договорот Министерството за одбрана, Министерството за труд и социјална политика и Агенцијата за вработување излегоа со огласот за субвенционирање на вработувањата. Владата ќе субвенционира, а работодавачите ќе вработуваат. Рокот за пријавување стартуваше и се заврши со 15 март. Субвенционирањето се однесува на професионални војници, на стечајци, на деца без родители, на самохрани родители, на родители на деца со посебни потреби, на брачни парови ако имаат повеќе од три деца и на лица кои имаат повеќе од 55, а помалку од 62 години, како и млади до 27 години и жртви на семејно насилство.

Би ве замолил во вашиот одговор да не информирате како се одвива целиот проект, кој е интересот, кој ќе биде бенефитот за сите овие категории и на кој начин ќе може евентуално и во иднина да се аплицира за овие работи. Ова секако е заслуга и на Министерството за труд и социјална политика, но за жал можеме само до еден министер, на пратенички прашања, да поставиме прашање.

Би сакал исто така да се заблагодарам и на Министерството за труд и социјална политика и на Агенцијата за вработување, на нивните акции што ги преземаат. Повеќе го прашувам тоа во делот на одбраната затоа што беа актуелни овие прашања што беа поврзани со професионалните војници. 

Воедно како ресорен министер би ве прашал во делот на спроведувањето на она што го изгласавме во ова Собрание пред две недели, со поддршка и во соработка со Министерството за одбрана, но и ние како членови на Комисијата за одбрана и безбедност, а се однесува на бесплатното лекување на луѓе кои биле во служба на АРМ, односно доколку се воспостави дијагноза две години по напуштањето на активната служба во АРМ, понатаму трошоците на лекувањето и на дијагностиката и за лековите, ги покрива Министерството за одбрана. Мислам дека донесовме солидно законско решение. Значи во тој дел би ве запрашал каков е приемот, дали сметате дека во тој дел имаме напредок на правата на луѓето кои се во АРМ или на било кој начин поврзани со мисиите што ги извршува АРМ.

Третото прашање се однесува на Министерството за транспорт и врски, а се однесува на легализацијата на дивоградбите.

Би ве замолил ако може да го објасните поедноставувањето на процедурите за градење, да го објасните исто така легализирањето на кужи за едно евро по метар квадратен, која бројка на куќи во Република Македонија ја очекувате и од прилика колку луѓе досега се заинтересирани и поднеле документи за легализација односно откуп на нивните дворни места. Се работи за работа која се однесува на десетици па дури и стотици илјади граѓани на Република Македонија и во таа насока кои акции вие како Министерство, ги преземате за подобри да ги информирате граѓаните, да им ги објасните процесурите за овие мерки што ги има Владата на Република Македонија.

Благодарам за одговорите и на вас претседателе за прашањето.

Трајко Вељаноски: Благодарам. 
Првото прашање е упатено до министерот за земјоделство, шумарство и водостопанство, повелете.

Љупчо Димовски: Благодарам претседателе.

Благодарам за прашањата.

Ќе се обидам во овие 10 минути да дадам соодветен одговор, меѓутоа ќе си го задржам правото почитуваниот пратеник да го информирам и во писмена форма заради тоа што сакам да биде прецизно информиран со оглед дека граѓаните односно земјоделците треба да бидат изворно информирани со сите точни и прецизни податоци.

Она што се однесува до неговата констатација околу висината на субвенциите и споредбата, едноставно таа не може да се направи заради тоа што нема простор за споредба. Шест милиони евра поделени субвенции во однос на 365 милиони евра колку што ги има поделено Владата во изминатиот период, тоа е навистина импозантна бројка која директно учествува во земјоделието и ги имаме резултатите кои токму овие денови беа и презентирани од страна на Министерството за земјоделство, шумарство и водостопанство.

Точни се податоците околу висината на субвенциите. Владата води една прецизна политика во делот на земјоделсвото, околу распределбата на субвенциите.

Јас само ќе направам една паралела врз основа на моите разговори, средби и контакти што ги имав со оризопроизводителите во Кочанскиот регион, но исто така и со производителите на сончоглед, а се разбира и со одредени луѓе кои се занимаваат и кои се во Секторот за производство на масло за јадење кој како репроматеријал токму го има сончогледот за кој претходно стана збор. Имено Владата се одлучи за оваа година, овие две култури, оризот и сончогледот, да бидат со драстично голем износ на субвенции, а таа да се покаќи од 8 до 12 илјади денари по хектар. Прво да сеподигне производството на оризот, да биде на повисоко ниво, со тоа што со класерот за ориз од кочанскиот регион веќе се договорени конкретни чекори за опремување со механизација на класирот и на земјоделците во тој дел.
Понатаму, во делот на сончогледот, ние имаме константна зависност од увоз на репроматеријал за производство на масло за јадење. Големи и сериозни девизни средства се одлеваат во таа насока и сосема е логично за да го намалиме тој дефицит што го имаме во делот на увозот на репроматеријал за производство на масло за јадење дека треба да ги прошириме површините со одгледување на сончоглед. 

Во таа насока исто така, како и за  оризот и за сончогледот, е подигнат износот на субвенциите од 12 илјади денари како што е покачена субвенцијата од 8000 на 8.500 денари за ситни житарици. Но истовремено водеше Владата и Министерството сметка да се зголеми субвенцијата и во делот на користењето на сертификциораниот семенски материјал по хектар. Субвенцијата за користењето на сертификциораниот семенски материјал по хектар е 3000 денари по хектар. Овие 12 илјади денари за оризот односно за сончоглед имаме дополнителни 3000 денари за сертификциран семенски материјал од 3000 или вкупната субвенција е 15 илјади денари односно за житариците 11.500 денари. 

Исто  така, што се однесува до млекото, субвенцијата за сите видови на млеко и за крајво и за овчо и за козјо изнесува 3,5 денари по литар. Тоа е највисока субвенција во регионот за млеко. 

Исто така можам да потврдам  и да  допрезирам, што се однесува до грозјето исто како и минатата година и оваа година субвенцијата ќе биде 40 илјади денари по хектар за грозје односно 140 илјади денари за нов лозов насад за винско гројзе или 160 илјади денари за нов лозов насад за трпезно грозје. 

Република Македонија нема проблем со пласманот на трпезното грозје и сосема е логично да Владата преку Министерството го насочува подигнувањето на новите лозови насади со трпезно грозје таму каде што немаме проблем, а проширувањето односно подигнувањето на новите насади со винско грозје да биде со високо квалитетни лози што се на националната листа на лозја.

Што се однесува до делот на земјишната политика навистина Владата прави крупни чекори и констатацијата на почитуваниот пратеник е навистина во ред. Имаме една ситуација кога до 2006-та година беа поделени, прецизно ќе наведам, склучени се 313 договори со земјоделци за околу 17 илјади хектари, и 98 договори се склучени со комбинати и тоа на површина на 80 илјади хектари. Значи на 411 лица се склучени договори за површина од 97 илјади хектари. 

Владата на Република Македонија во изминатиот период има објавено 40 огласи за доделба на државно земјоделско земјиште под концесија во вкупна површина од 37.790 хектари на 3.614 договарачи. Значи неспоредлива е цифрата и по површина и по број на склучени договори со договорите од претходниот период, односно од 2006 година. 

Исто така ќе ја искористам можноста да ги информирам пратеникот дека не само што ја зголемуваме површината за доделување на земјоделско земјиште кон земјоделците, туку согласно новните измени на Законот за  земјоделско земјиште поставени се критериуми во кои што, покрај останатото, почетната цена за закуп на едне хектар државно земјоделско земјиште е намален на 25 евра, односно за 1-4 катастарска класа, а 15 евра за останатите класи. 

Исто така, цената за 1-4 класа катастарска е 15 евра  а од 5-8 класа е само 5 евра во ридско планинските подрачја. Тоа е уште една политика на Владата во делот на земјишната политика, каде што исцело се оди во пресрет на земјоделците.

Морам да напомнам дека е слична состојбата и со доделеното земјиште за плодо уживање, за социјално необезбедени лица. Од минамалните површини во 2006 година сега имаме 449 плодоуживатели што обработуваат  370 хектари. Овие плодоуживатели се земјоделци кај кои пратеникот бил во посета, со тоа што, согласно со новиот закон нудиме нова можност на плодоуживателите, кога ќе им престане правото на плодоуживање да имаат предност за склучување на право на закуп на земјоделското земјиште. Тоа уште еден чекор напред што Владата навостина сака да им излезе во пресрет на земјоделците кои на ниту еден начин не сака да ги доведе повторно да влезат во ризичната група на социјални случаи. 

Морам да напомнам дека исто така, Владата, односно Министерството за земјоделство, со  измените на Законот, отвори можност за објавување на јавен повик за доставување понуди за земјоделско земјиште во државна сопственост до 10 хектари, сега во катастарските општини Росоман и Сопот и тоа е постапка за спроведување на давање на земјоделско земјиште држено под закуп за простори каде што веќе постојат долгогодишни насади што треба да бидат легализирани и со оглед на тоа да се потпишат договори со што земјоделците ќе си ја плаќаат својата обврска кон  државата за закупнина, а истовремено ќе ги исползуваат можностите  за  користење субвенции.

Кога станува збор за плаќање на закупнина, да  изнесам уште еден податок. Во 2002 година 411 субјекти имаат платено закупнина во износ од скромни 10.576.699 денари. Сега во 2009 година наплатени се по основ на закупнина 256.015.228 денари односно, во изминатиот период од 3 година 566 милиони денари средства што одат директно во буџетот на Република Македонија по основ на закупнина.

Останаа уште многу недоречени одговори. Ја земам обрвската да му дадам одговор исцело на почитуваниот пратеник,  во писмена форма со сите показатели. Благодарам.

Трајко Вељаноски: Благодарам.

Дали пратеникот е задоволен од одговорот, односно дали сака да постави дополнително пратеничко прашање?

Има збор пратеникот Влатко Ѓорчев, повелете.

Влатко Ѓорчев: Благодарам претседателе.

Делумно сум задоволен, затоа ќе упатам уште едно прашање до почитуваниот министер.

Би замолил ако може сето ова што го кажавте, придружено со табели, информации, покрепени со факти и податоци што ги имате во Министерството, да биде упатено и во писмена форма.

Би сакал да се надоврзам и да упатам дополнително прашање до министерот за уште две области што се однесуваат на ова, а тоа е извозот на земјоделски производи од Република Македонија.

Значи, ние ја имаме оваа ситуација, Република Македонија, во текот на 2010 година има историски, повторувам историски најголем извоз на земјоделски производи од Република Македонија, во висина од 420 милиони евра. Занчи во 2010 година, повеќ од колку било кога порано Македонија изнезува земјоделски производи и тоа е 420 милиони евра. Оние кои сакаат да ја стават својата рака повторно врз аграрот во Република Македонија, тоа се владите на Бранко Црвенковски и на Владо Бучковски и на Хари Костов. Претходно немаат поголем извоз од 300 милиони евра. Обично извозите им се 250, 260, 270 милиони евра. Оваа Влада, со субвенцијите што ги дава, земјишната политика што ја води, со политиката во аграрот што се спроведува има за една година 420 милиони евра извоз, поголем отколку било кога во историјата на независна Република Македонија. 

Во меѓувреме, во ова Собрание во јавноста, секаде дискутираме за разни работи, водиме разни дебати, дискутираме разни прашања, но некако како да не забележавме работа што во меѓувреме е историска за Македонија и се случува. Тоа е дека  извозот од 2010 година е поголем отколку било кога кога станува збор за земјоделски производи.

Ние, како парламентарно мнозинство и вие како членови на Владата, со малициозност бевме нарекувани како земјоделска аграрна политика со конзервативно црковна ориентација што види регресивна, селска итн,. политика, со злонамерносст и малициозност ги добивавме тие епитети. Но денеска, за разлика од било кога можеме да кажеме дека извозот е поголем од било кога во независна Македонија.

И вториот сегмент на прашањето се однесува на субвенционирањето и обновата на возниот парк и земјоделски машини  што го имаме во аграрот.

Прашањето е што презема Владата, кои мерки, какви се искуствата од учеството со 50% во набавката на земјоделски машини и како го оценувате интересот? Ве молам за објаснување на овие мерки што ги имате во делот на земјоделски машини.

Благодарам за одговорот, само би замолил за усен одговор, а потоа и  писмен одговор.Благодарам. 

Трајко Вељаноски: Благодарам.

Одговор на дополнителното пратеничко прашање ќе даде  министерот за земјоделство шумарство и водостопанство, повелете.

Љупчо Димовски:Благодарам.

Конкретно извозот нз македонски   роизводи е сериозно прашање што заслужуав  навистина внимание.  Времето  е многу ограничено ,но ќе се обидам да дадам објаснување.  Навистина, Република Македонија во 2010 година  оствари  историски, како што кажа пратеникот  највисок пласман на земјоделски производи на  странски пазари во изминативе 20 години. Реализирани се 424 милиони евра. Врз основа на  официјалните податоци од страна на  Државниот завод за статистика  на кои  што сите се повикуваат дека се најрелевантни,  минатогодишниот извоз е за 66 милиони  евра повисок од извозот на извезените  земјоделски производи во  2009 година. 

Особено охрабрува податокот  за намалкување  на трговскиот дефицит со земјоделските прехрамбени производи за 34 милиони евра, односно за 23,5 % во однос на минатата година. Тогаш сме имале  и помалку извоз на земјоделски производи,но  истовремено сме имале и поголем увоз  на  земјоделски производи односно на бази и сировини од надвор.

Во  2010 година вкупниот обем на  трговската размена изнесува  955 милиони евра во кои што  доминираат примарни земјоделски производи  што  учествуваат  со над 70%, преработките  со  околу 25% и риби и производите со риби што учествуваат со 1-3%.

Вреди да се напомне дека рекордниот извоз се должи на зголемувањето на  производството  како резултат на ефективната политика на подршка на Владата на Република Македонија  но  истго така е потребно да се  напомне  и да се има предвид дека  и  добрите цени што се постигнати минатата година  кај поголемиот дел на земјоделски производи, одиграа битна улога во сето ова. 

Морам да напомнам дека трендот на цените во прехрабениот сектор, такви се прогнозите на Светската банка и на ФАО и на сите релевантни меѓународни институции е таков дека земјоделските производи  ќе имаат нагорен тренд со покачување на цените за значителен процент, што истовремено одговара  и од нашата извозна ориентација како држава во делот на земјоделството.  

Врз основа на контактите што ги имаме со ресорните министерства за земјоделства во регионот и пошироко, за  македонските земјоделските производи  се отвараат вратите на поширокиот пазар, како што се пазарите на Словачка, на Чешка, на Полска, на Молдавија, на Украина и се надеваме на Русија до колку  се надминат бариерите кои што се кочница за нашиот извоз на рускиот пазар.  

Меѓутоа, меѓу останатото, причините за зголемениот извоз на македонските земјоделски производи се во делот на исполнувањето на потребните стандарди, во подигнувањето на квалитетот на македонските земјоделски производи, но и во примената на добрата земјоделска пракса. Ние повеќе немаме неедуцирани земјоделци. Баш напротив, Владата изминатиот период дополнително вложи напори да се воведе едукација, запознавање на земјоделците со хемиските, техничките мерки  што треба да се воведат, едукација во делот на пазарното функционирање при продажбата на земјоделските производи, но истовремено и во привлекување на странски купувачи кои ќе имаат увид на лице место во  делот на земјоделството. 

Веќе сме сведоци на подигнување на еден откупно-дистрибутивен центар што во голема мера ќе биде репрезент на земјоделски производи, а преку што најголема мера во овој период, додека не се отворат останатите дистрибутивни центри, ќе биде вратата преку кои што македонските, пред се во градинатство, земјоделски производи ќе бидат пласирани на македонските пазари. 

Сега, што се однесува на структурата на извозот. Секако дека 72 милиони евра од вкупниот извоз кој што го кажав од 424 милиони евра отпаѓа на тутунот, односно заедно со  извозот на цигари е вкупно 93 милиони евра или тоа е всушност покачување за 22% од вкупната вредност на извозот во   однос на минатата година. 

Исто така зеленчукот зазема 65,7 милиони евра извоз или 15,5 % и тука се најзастапени доматите, пиперките и зелката, а во споредба со 2009 година зеленчукот бележи зголемување на извозот во износ од 28%. Јас ова што го говорам се навистина прецизни информации и би сакал навистина со сериозност да се земат во предвид заради тоа што тоа е сликата на македонската реалност во аграрот заради тоа што бележиме навистина рекорден скок во пласманот на земјоделски производи. 

Исто така овошјето е трета по големина група во извозот со 9,2% или со 39 милиони евра односно двојно повеќе од 2009 година. Јаболката веќе не се проблем што ги имавме во тој период. Јаболката се  сега еден добар производ што ние без проблем го пласираме. 

Понатаму тука е бостанот, лубениците и дињите итн. што со својот квалитет со го наоѓаат просторот на странските пазари.

Исто така истоветни се индикаторите за вино со 38,5 милиони евра или 9% повеќе во однос на минатата година и во услови на економска криза и глобална криза во винарскиот сектор. Јас морам да кажам дека во 2009 година имаме пласман на 64 милиони литри, во 2010 имам пласман на 76 милиони литри во услови на глобална винарска криза. Тоа е навистина добро менаџирање на приликите во  винарскиот сектор од страна на Министерството, од страна на Владата. Успеавме да се справиме со тој проблем. Имате во моментов Закон за вино  што треба се усвои од страна на Собраниетом во кој што многу прецизно се дефинирани конкретни  мерки со кои што самите лозари ќе бидат  заштитени во однос на наплатата на грозјето кое што ќе го продаваат во винарските визби.

Исто така групата за преработка од месо бележи драстичен порасти во извозот на 2009 година за 47% и со 10 милиони евра учествува со 2,5% од вкупниот процент на извозот. Додека кондиторските производи, маслото, сончогледот и квасецот забележале извоз од 57 милиони евра или околу 13% од вкупниот реализаран извоз. 

За разлика од извозот во Македонија во 2010 година најмногу 75 милиони евра има издвоено за увоз  на разладно и замрзнато говедско месо, свинско и месо од  живина или 14% од вкупниот извоз, потрошено во овој дел. Оттаму и политиката на Владата и на Министерството во овој дел е во интезивирање на субвенциите. Ние мораме што повеќе да го  зголемиме производството на свинско месо што во овој момент изнесува, ги задоволува 50% потребите од пазарот. Ние мораме во тој дел преку сточната храна, преку разработување на субвенцијата во дело нат производство на зрнести производи, кои се основа на сточната храна, да го намалиме трошокот по основ на килограм сточна храна по грло свиња за да можеме да добием ефтино месо со кое што би ги задоволиле потребите на пазарот.

Исто така морам да кажам дека најзначајни партнери  на извозната и на увозната страна се земјите од ЦЕФТА. Србија, Косово, Хрватска и Босна и Херцеговина каде што преку 52% се врши извозот од Македонија на земјоделски производи, а во земјите  од Европска унија извозот е во износот од 41%. Исто така, отприлика, со овој однос учествува и увозот на земјоделски производи односно на преработки од делот на земјоделството во Македонија. 
Што се однесува до вториот дел на прашањето околу механизацијата, согласно Националната програма за рурален развој има дефинирано Национална програма за обезбедување на земјоделците со земјоделска механизација, но исто така не треба да ја заборавиме и јапонската помош, што е риволвинг кредит, преку кој што во најголема мера земјоделците се обезбедуваат по поволни услови со земјоделска машинерија и машини за усовршување и подгинување на земјоделското производство. Исто така, се обидуваме и целта на Министерството е да ги прошири мерките од ИПАРД фондовите, преку кои ќе бидат обезбедени и средства за модернизација на механизацијата во земјоделскиот сектор. Благодарам.

Трајко Вељаноски: Благодарам.

Второто прашање е упатено до министерот за одбрана.

Има збор министерот за одбрана, повелете.

Зоран Коњановски: Благодарам.

Со внимание го слушав пратеникот Влатко Ѓорчев и прашањето што беше упатено до Министерството за образование и наука. Би сакал и јас лично, како што тоа го направи пратеникот Влатко Ѓочев да се заблагодарам пред се на добрата соработка со Министерството за труд и социјална политика, како и на Агенцијата за вработување за разбирањето кое го имавме за изготвување на тој план за помош и подршка на сите оние кои после 38-та година треба да ја напуштат Армијата на Република Македонија. Навистина имав целосна подршка и од двете министерства и од Агенцијата за вработување, како и од останатите колеги од Владата кои и те како заедно со мене се заинтересирани за да се решаваат правилно систмски проблемите во однос на професионалните војници кои наполнуваат 38 години. 

Дозволете на почетокот да кажам дека во Министерството за одбрана бевме фокусирани да работиме на две нивоа. Прво беше предлагање на реформите, но не смеевме да застанеме на оној момент кога добивме позитивна оценка за нашите реформи на самитот во Букурешт. Реформите никогаш немаат крај и затоа нашата цел беше во континуитет да продолжиме со реформите во министерствата.

Второто ниво на работа во Министерството за одбрана беше точно за она што мислам дека е најблиску до вработените во Министерството, а тоа е грижата за нашиот персонал, за офицерите, подофицерите и професионалните војници.

Во однос на првиот дел и на реформите, сконцентрирани бевме во последната година ипол во изготувањето на двата документи кои се битни за добивањето позитивна оценка на Република Македонија за приближување на нашата земја кон НАТО, а тоа е планот за одбрана кој беше донесен пред околу 7-8 месеци и потпишан од страна на врходниот командат претседателот Ѓорге Иванов и врз основа на тој план понатаму го работевме и долгорочниот план за развој на одбраната, десетгодишен документ кој го креира развојот на единиците и на капацитетите на Армијата на Република Македонија. 

Во однос на грижата за нашиот персонал, сконцентрирани бевме на самата обука, правилна обука на припадниците на АРМ, за што добиваме позитивни оценки од сите оние кои можат на дело да ги видат припадниците на АРМ од нашите пријатели со кои сме заедно во Авганистан, Либан, Босна и Херцеговина и оние со кои увежбуваме одредени работи на нашите полигони во Република Македонија.

Во однос на грижата на персоналот, посебно внимание посветивме на мерките за враќање на персоналот на професионалните војници во цивилниот живот и тука посебно внимание посветуваме на проектот „Лепеза“, каде што требаше на некој начин да ги обучиме во 37-та година од нивниот договор, да ги обучиме припадниците на Армијата за некои работи кои тие сметаат дека ќе им го олесни враќањето во цивилниот живот. Имавме повеќе курсеви, обуки, полагање, испит за добивање возачки дозволи, полагање во агенциите за обезбедување имот, добивање разни сертификати, занаети итн. Но, тоа ќе беше само половично решение ако понатаму не успеавме да поставиме некој линк и контакт меѓу АРМ, самото Министерство и стопанските комори, односно фирмите кои делуваат во рамките на стопанските комори. Затоа како министер често пати бев на тие состаноци, можам да се заблагодарам во името на сите вработени во Министерството за разбирањето кое го добивме од членовите на Стопанската комора. Се надевам дека до крајот на годината ќе потпишеме исто таков меморандум за соработка со останатие комори во Македонија со цел заеднички и соодветен начин да придонесеме за подршката кон оваа категорија професионални војници.

Кога веќе ги поставивме сите тие темелни вредности, требаше да одиме кон директна реализација и за тоа имавме подршка од Министерството за труд и социјална политика и од Владата. Пред околу еден месец на заедничка прес-конференција ги повикавме професионалните војници да се пријават на огласот, на кој треба да се пријават сите оние лица кои сакаат да работат во одредени приватни компании, а притоа Владата да им овозможи субвенционирање на тие приватни компании во наредните 6 месеци. За возврат треба приватните компании да ги задржат припадниците на Армијата во наредните 18 месеци. Со оглед на тоа што нашите војници се лојални, нашите припадници на Армијата се посветени, нашите припадници се дисциплинирани кон извршувањето на своите задачи, мислам дека нема да има проблеми после тие 18 месеци тие да продолжат да работат во приватните компании. Евидентиравме вкупно 45 припадници на Армијата кои во овој момент немаат засновано работен однос, а им завршил нивниот договор во самото Министерство, односно наполниле 38 години. Со сите нив директно контактиравме преку претставниците на нашето Министерство и на некој начин ги споивме со компаниите кои сакаат да примат припадници на Армијата. 

Од она што јас го знам, од самиот контакт со директорот на Агенцијата за вработување ми беше објаснето дека 30 припадници односно поранешни професионални војници кои наполниле 38 години се пријавиле за користење на тие владини субвенции и околу 20 компании исто така појавиле интерес да вработат професионални војници во нивните редови. Мислам дека по завршувањето комплетно на оваа еваулација точно ќе се знае на колку лица припадници на АРМ на ваков директен начин сме им помогнале.

Покрај ваквиот начин на вработување со субвенционирање, за прв пат припадниците на Армијата се приклучени кон една категорија лица на кои на друг начин можеме да им помогнеме, а тоа е преку добивање кредити во висина од 3 илјади евра за почнување соодветен бизнис и исто така за добивање грантови во висина од 3 илјади евра за поединечно барање, а може и неколку припадници на Армијата да се вклучат заедно, па тие средства да бидат далеку повисоки за отпочнување соодветен бизнис. Тоа е доказ за грижата која ја водиме како Министерство за одбрана и како Влада за припадниците на Армијата кога ќе наполнат 38 години да можат многу полесно и поедноставно да се приклучат кон цивилниот свет, да се основаат деловни фирми, да се вработат дел од нив, заедно да се здружат со повеќе чинители и да започнат понатаму да го планираат својот живот.

Дозволете исто така да напомнам за она што пратеникот Влатко Ѓорчев сакаше да добие одговор, а тоа се последните измени на Законот за служба во АРМ, каде што се дозволи бесплатното лекување за припадниците на АРМ и нивните семејства и тоа за оние години кога тие веќе не се вработени во АРМ, односно две години после завршувањето на нивниот работен стаж во Армијата. Се случувало да имаме одредени случаи, ние ги анализиравме тие случаи лица вработени во Армијата заради одредени околности, во некои случаи им е нарушена здравствената состојба и по завршувањето на нивниот работен стаж во АРМ. Затоа, мислам дека направивме една добра работа, добра мерка, добра грижа од страна на Комисијата за безбедност затоа што ги предложи тие амандмани со кои им се овозможи и на тие лица бесплатно да се лекуваат според Законот за служба во Армијата. Благодарам.

Трајко Вељаноски: Благодарам.

Дали пратеникот Влатко Ѓорчев е задоволен од одговорот или сака да постави дополнително пратеничко прашање.

Има збор пратеникот Владимир Ѓорчев, повелете.

Владимир Ѓорчев: Благодарам.

Делумно сум задоволен и поради тоа би упатил дополнително прашање до министерот за одбрана, кое се однесува на делот на субвенционирањето на вработувањето на професионалните војници и тоа се однесува во делот на работодавачот кој што ќе вработи лица опфатени со огласот за него од државата, добива 15 илјади денари во рок од 6 месеци за исплата на нето плата и законски пропишани придонеси за задолжително осигурување и персонален данок од доход. Единствена обврска на работодавачите е всушност лицата да ги задржат на работа најмалку 18 месеци. Воедно, кои се очекувањата на Владата и во која мерка ќе може да се реши проблемот со натамошното вработување и со стимулирањето на вработувањето за овој проблем за кој зборувавме. 

Исто така, дополнителното прашање се однесува на министерот за одбрана во делот на акцијата и проектот кој тие го спроведуваат, а се однесува на Армијата на Република Македонија, односно „АРМ – мој вистински дом“. Сведоци сме дека во тој дел имаме голем циклус на инвестирање. Видовме дека голем број објекти се изградија, дел и понатаму се градат, дел се планирани за изградба. Ме интересира, која е соработката со локалната самоуправа. На пример, конкретно видовме дека во Битола имаме одлична соработка со локалната самоуправа и во делот на натамошно користење на она што беше истовремено долгогодишна касарна на Армијата на Република Македонија, но и на претходната Армија во поранешната држава. Видовме во Кичево дека имаме исто така одлична   соработка со локалната самоуправа. На пример, за разлика од општина Карпош, од која видовме големи опструкции, проблеми и подметнувања и неможност за целото подрачје на Скопје односно Армијата на Република Македонија да се реализира овој проект. истовремено видовме дека и други градоначалници од подрачјето на Скопје ја поканија и Армијата и Министерството да го спроведува тој проект. Дали станува збор за општина Гази Баба, дали станува збор за општина Кисела Вода, Аеродром, Ѓорче Петров, Бутел или некоја друга, видовме од овие општини подготвеност. Ако може информација и во тој дел да добиеме. Благодарам.

Трајко Вељаноски: Благодарам.

Одговор на дополнителното пратеничко прашање ќе даде министерот за одбрана, повелете.

Зоран Коњановски: Благодарам за дополнителното прашање.

Ќе се потрудам накратко да одговорам на се ова што беше предмет на интересирање на пратеникот, кој е прочем и претседател на Комисијата за одбрана и безбедност и нормално е да се интересира за потербите кои се поврзани со Министерството за одбрана, односно припадниците на Армијата на Република Македонија. Во неговото прашање имаше и некои сосема друг правци и погледи за нашето делување како Министерство. Во неговото прашање го спомна и самиот процес на дивестирање на касарните, кога го спомна проектот „АРМ-мој висински дом“ и ќе се обидам во најкус можен временски рок да одговорам и на ова прашање.

Она што беше зацртано во програмата на нашата политичка партија, а ние сме должни да ја спроведуваме како Влада таа програма во однос на нашите ветувања, ние кажавме дека ќе продолжиме и понатаму да работиме на дивестирање на имотот на несуштинскиот дел на имотот на Армијата на Република Македонија и затоа продолживме со неколку поранешни касарни како што беше касарната во Битола, Струмица, Дебар, Охрид, Кичево. Дел од тие касарни ќе бидат пренаменети за потребите на образовниот процес на Министерство за образование и наука, дел од тие касарни ќе бидат наменети според желбите на градоначалниците за индустриски зони, дел од тие касарни ќе бидат наменети за комплетно градење на нови градови како што впрочем е тоа со Битола и Струмица, но во реалноста сигурен сум и знам дека направивме една многу добра работа што во периодот кој измина се сконцентриравме и за многу брз временски период ги ослободивме тие простори кои се наоѓаа во централното градско подрачје на градовите за кои зборувавме. Истовремено, во дел од тие касарни е планирано да се градат и станови за припадниците на АРМ. Според нашите анкети, најголема подршка овој проект добива во Скопје каде што 900 припадници на Армијата сакаат на ваков начин да обезбедат сопствен стан за нив и нивните семејства.  Тоа ќе се реализира на потегот на поранешната односно сегашната касарна „Илинден“ во Скопје и тој процес иако година и неколку месеци беше закочен од страна на локалната самоуправа во Карпош, деновиве гледам дека продолжи јавната расправа и тоа е доста позитивно. Би сакал да кажам дека штом заврши самиот тој процес на носењето на деталниот урбанистички план, ќе отпочне и процесот на вадење на комплетната проектна документација, како би можеле да го реализираме овој суштински проект кој се чека 20-тина години од вработените во АРМ.

Имаше исто така дополнително прашање во однос на субвенциите кои Владата ги доделува за компаниите кои ќе вработат припадници на Армијата, на кои им завршува службата заради наполнување на 38 години старост. 15 илјади денари во наредните 6 месеци ќе се доделуваат за оние фирми кои ќе вработат такво лице, а обврска на самите компании во наредниот период од 18 месеци е да ги задржат на работа припадниците на Армијата кои ќе бидат вработени на ваков начин. 

Уште еднаш ќе повторам дека нашите припадници се дисциплинирани, посветени и работливи и мислам дека еднаш штом ја добијат шансата од приватните компании, никогаш понатаму нема да се случи да бидат отпуштени од новите работни места. Благодарам.

Светлана Јакимовска: Благодарам.

Третото прашање е упатено до Министерството за транспорт и врски и одговор ќе добиеме од заменик министерот, повелете.

Горан Михајловски: Благодарам.

Дами и господа пратеници, 

Во врска со прашањето од пратеникот Влатко Ѓорчев сакам да кажам дека темата која се однесување на прашањето е доста актуелна и тоа во позитивна конотација, затоа што Владата на Република Македонија презеде еден сериозен и доста одговорен чекор за она што значи укинување на урбанистичкиот хаос во Република Македонија и ставање под контрола, односно укинување на нелегалното градење. Во таа насока, донесен е и Законот за бесправно изградените згради каде што Министерство за транспорт и врски во постапката на донесување на овој закон организираше околу 60 трибини. Првата фаза на трибините беше во насока на изготвениот нацрт-закон, на трибините со граѓаните на Република Македонија го презентиравме нацрт-законот, а потоа тие со свои забелешки, сугестии и предлози укажуваа што е она што може да се вметне во законот и законот да биде пофлексибилен во пракса, односно да има што поуспешна импементација на терен. 

Втората фаза на трибините кои ги орагнизираше Министерство за транспорт и врски со граѓаните на Република Македонија беше откако законот се донесе и на тие дебати се разговараше и се укажуваше кои се чекорите што треба  имателите на бесправно изградени градби да ги преземат со цел да го искористат правото за легализација на бесправно изградентие градби. Тие трибини беа организирани, беа и медиумски покриени и нормално беа организирани со единиците на локална самоправа каде што присуствуваа вработените од Секторот за урбанизам, односно присуствуваше персоналот од единиците на локална самоуправа кои ќе бидат токму надлежни и директно инволвирани во спроведувањето, односно имплементацијата на овој закон за нелегално, безправно изградени градби. Интересот од она што од сознанијата кои постојано ни доаѓаат од терен нормално во контакт со единиците на локална самоуправа постои голем интерес кај граѓаните на Република Македонија по однос на легилизација на безправно изградените градби, некаде се околу над 350 илјади безправно изградени градби, односно целосно изградени градби, или доградби. Многу значајно е што документацијата која што е потребно да се обезбеди при поднесувањето на барањето, граѓанинот кој треба да го поднесе е доста поедноставена и тоа се состои од три до 4 документи и тоа: фотокопија од лична карта, доказ за платени комуналии или доказ за приклучок на комуналии. Доколку безправната изградба, доколку безправно изградениот објект е изграден пред донесувањето на законот, изјава на нотар потпишана под кривична и морална одговорност дека градбата е изградена пред донесување на Законот како и геодетски елаборат за фактичка состојба на теренот. Многу важно по однос на легализација на безправните градби е граѓаните да го запазат рокот на поднесување до 6 месеци. И уште поважно е што при поднесувањето на барањето доколку некој документ недостасува, значи единиците на локална самоуправа, односно секторот кој е надлежен за спроведување и имплементација на овој закон тие барања да ги обезбеди по службена должност, а во тој момент ја прекинува постапката за легализација на безправно изградениот објект. Она што е карактеристично што легализацијата на безправните објекти што се однесува по однос на индивидуално домување или куќи, се легализира по цена од 1 евро за м2. Исто така, доста значајно по однос на овој закон е социјалните случаи во Република Македонија согласно законски доставената документација и доказ дека се социјални случаи се ослободени од плаќањето на надоместок за легализација на безправно изградената градба. 
Мошне карактеристично при спроведувањето на овој закон за легализација на овие безправно изградени градби е тоа што средствата собрани од легализацијата на безправно изградените градби одат на сметка на единиците на локална самоуправа каде што тие се должни, односно градоначалниците се должни да донесат детални урбанистички планови и генерални урбанистички планови зависно од урбанистичкиот концепт на населбата и градбите на кои им е издадена урбанистичка согласност да ги вметнат во своите урбанистички планови. Со тоа се стекнуваат со право на легален објект. Оние граѓани нормално кои ќе добијат урбанистичка согланост, потоа имаат право да го откупат земјиштето кое се наоѓа, на кое што е изграден безправно изградениот објект. Она што како Министерство целосно ја следиме ситуацијата на спроведување на овој закон е тоа што се очекува некаде наредниот месец, значи април да се добијат првите урбанистички согласности по однос на безправно изградените објекти. 

Исто така, имаше како дополнително прашање, а во концепт на градењето е тоа што направена е измена во Законот за градење каде што повеќе не се издава решение за локациски услови. Со тоа што и овде барањето кое се поднесува за добивање на одобрение за градба е видно скратено и од 21 документ кој требаше да се доставува, сега се оди на 3 до 4 документи. Во интерес на јавноста јас би сакал да ги презентирам тие документи, тоа се: извод од детален урбанистички план, основен проект во три примероци со извештај за ревизија на основниот проект, или писмен извештај за согласност, односно нострификација на осовниот проект доколку истиот е изработен во странство, доказ за право на градење, имотен лист за секоја парцела со прибелешка за договор за закуп и геодетски елаборат за нумерички податоци за градежното земјиште. Исто така, останатите согласности кои треба да ги прибават од другите институции, ги прибавува надлежниот орган по службена должност. Значи, тоа го прави администрацијата во единиците на локална самоуправа во Секторот за урбанизам. Што значи, доколку некој документ недостасува, тоа нема да биде на товар на граѓанинот да го обезбеди и да оди по институциите да го вади тој документ, туку тоа по службена должност ќе си го прават општините. Благодарам. 

Трајко Вељаноски: Благодарам. 

Дали пратеникот е задоволен од одговорот, односно дали сака да постави дополнително пратеничко прашање. 

Има збор пратеникот Владимир Ѓорчев, повелете. 

Владимир Ѓорчев:  Благодарам почитуван претседателе. 

Делумно сум задоволен од одговорот. Затоа би побарал уште неколку објаснувања и дополнително прашање. Тоа се однесува на следново. Новите олеснувања за откуп на дворовите за едно евро за метар квадратен се донесени и објавени. Со најновите одлуки на Владата жителите на зградите се ослободуваат од обврската како потребна документација да достават изготвен елаборат за земјиштето под објектот. Со ова ќе им се овозможи на оние станари кои сакаат да го купат својот дел под зградата да можат тоа да го сторат, а да не мора како до сега само тие кои ќе го платат целиот елаборат да го направат тоа, додека нивните соседи не ги сносат тие трошоци, ниту сакаат да ги сносат. Значи, ние имавме апсурдна ситуација, ако претходно пет станари сакаа да приватизираат, а другите 15 не сакаат, треба со овие пет кои што се одговорни да го платат елаборатот за целата зграда. Сега, нема да има потреба од елаборат и Управата за имотно правни работи ќе утврди за секој од тие пет станари кои сакаат да го приватизираат, колку пропорционално му следува од тоа земјиште и тие ќе си го приватизираат. Останатите ако не сакаат, поентата е дека откако ќе истече рокот, ќе плаќаат нормално закуп. Значи, прашањето ми е, дали е ова добро објаснето на граѓаните, кои се искуствата од теренот кои што ги имате со спроведување на оваа мерка и дали имаме одговорност од страна на станарите, куќните совети и сите оние кои што директно се повикани ова да го спроведуваат. Значи, како ова функционира помеѓу самите граѓани. 

Исто така, второ олеснување се однесува за граѓаните кои што нема да мораат да поднесуваат документи, односно купопродажни договори, тапии и слично. Значи, какви се искуствата во овој дел кои што вие ги имате директно на теренот, како мислите дека следуваат овие работи, дали има потреба за уште некои дополнителни мерки за целата оваа работа да се спроведе. 

Исто така, сакав да ве прашам, која е онаа бројка која што вие ја претпоставувате на ниво на Република Македонија, на луѓе кои што се заинтересирани за легализација на нивните објекти, односно за која категорија на граѓани станува збгор? Значи, кога мислите дека тие градби се изградени, дали во 70-тите, 80-тите, 90-тите години. И особено кој ќе биде третманот за социјално ранливите категории. Значи, на колку рати ќе можат сето тоа да го направат, со кои документи, со кои камати и слично. Значи, која е социјалната политика и социјалната сензитивност која што вие ја имате како институција во врска со овие мерки кои што пред малку ги објаснивте. Благодарам. 

Трајко Вељаноски: Благодарам и јас. 

Одговор на дополнителното пратеничко прашање ќе даде заменикот министер за транспорт и врски, овелете. 

Горан Михајловски: Благодарам почитуван претседателе. 

Благодарам на дополнително поставеното прашање на господинот Владимир Ѓорчев. 

Сакам да кажам дека откупот на дворно земјиште е постапка која ја спроведува Министерството за финансии, во делот на постапка за приватизација во случај кога лицата имаат евидентирано корисничко право, или пак имаат изграден објект со право на сопственост во имотниот лист. И во таа насока Владата донесува одлуки кои се имплементираат преку законски решенија за граѓаните што поедноставно да им ја овозможат таа приватизација за откуп на  дворовите. 

Што се однесува до колективното домување потребно е само граѓанинот да го поднесе барањето до Управата за имотно правни односи каде што таа потоа по службена должност го спроведува цело она барање, како што кажав претходно, да ја обезбеди потребната документација на подносителите за откуп на дворно земјиште кое што се наоѓа под зградите. 

Што се однесува на прашањето по однос на социјално ранливите групи, јас укажав на тоа дека во самата постапка на поедноставување на документацијата, во самата постапка на поедноставување на чекорите за вадење на оваа документација и во самата постапка на поедноставување на барањата, било да е тоа за легализација на безправно изграден објект, или било да е за постапка за приватизација на дворно место, сето тоа е во насока да им се помогне на граѓаните. Значи, она што сакам да кажам, е да потенцираме за социјалната категорија на граѓани кои се третираат според законот како социјални случаи се ослободени од плаќање на надоместок за легализација на безправно изграден објект. Благодарам. 

Трајко Вељаноски: Благодарам. 

Тука ја прекинувам седницата. 

Продолжуваме во 15,05 часот. 

(Седницата прекина во 14,02 часот) 

(По паузата седницата продолжи со работа во 16,05 часот)
Трајко Вељаноски: Продолжуваме со работа.
Следен пријавен за збор е господинот Андреј Жерновски, повелете.

Андреј Жерновски: Благодарам претседателе.

Вистинско задоволство е да се присуствува на пратенички прашања каде што премиерот место во 11,00 доаѓа во 12,00 часот, па наместо во 13,05 доаѓа во 14,05 часот, бидејќи никој не му кажал дека часовникот веќе е променет, неговиот часовник си е по старо време и за него сега е 15,05 минути. Прекрасни пратенички прашања каде што колегата Ѓорчев поставува прашање, па не е задоволен, делумно е задоволен, па уште 10 минути, па пола саат одговараат министрите, но тоа се трикови на ВМРО-ДПМНЕ.

Господине прв човек на Антикорупциската комисија, благодарам што дојдовте и благодарам што останавте и го чекавте премиерот.

Првото прашање е до вас.

Се разбира дека не може да се прескокне Проектот Скопје 2014 или би рекол контраверзниот Проект Скопје 2014 кој за најгоелм број граѓани на Република Македонија претставува синоним на еден проект преку кој се перат пари. Затоа сакам да ве прашам мошне прецизно преку пратеничко прашање.

Владата на Република Македонија, долго, долго време ги криеше податоците за тоа колку чини проектот, колку ќе чини поединечно итн, и сето тоа ќе останеше така, но за среќа во јавноста излезе ревизорскиот извештај за општина Центар каде што се објави во јавноста дека фантастични 4,2 милиони евра власта им дала на авторите за изработка на 15 споменици од 2007 до 2009 година.

Она што навистина загрижува се изјавите на авторите. Едниот, кога го прашале колку примил, изјавува дека тоа е непристојно прашање во Европа, што е апсолутно невистинито бидејќи во Европа и те како ќе ве прашаат, ако се работи за граѓаните. Другиот кој исто така добил милиони, вели дека жена му ги води тие работи. Се разбира, кога имате толку пари не можете сам да ги водите тие работи. Меѓутоа, кога сме веќе кај жените, доаѓаме до шокантен податок дека половина од парите завршиле кај еден скулптор, тоа е новиот милионер, Валентина Стефановска која се јавува како автор на Триумфалната порта. Нејзините дела Александар Македонски и Филип Втори ќе бидат на плоштадите од двете страни на Камениот Мост. За првиот добила 650 илјади евра, а за вториот фантастична сума од 1,5 милиони евра, договорена во четири очи, бес распишан јавен оглас, по пат на директни договарања.

Во преговарањето, цената, од првично предвидените околу 500 илјади евра, пораснале тројно. Проектот, спротивно на законот, бил изменет. Но тоа не е се, во стилот на рекламите.

Освен веќе познатите 2,5 милиони евра што и биле исплатени од општина Центар, потоа добиваме информација дека скулпторката добила уште 600 илјади евра за други два проекти, се разбира повторно во договор во четири очи, без јавен оглас и типично како и оние претходните што ги спомнав. Значи Валентина Стефановска во овој момент има добиено од Владата близу три милиони евра односно од Буџетот на Република Македонија.

Она што сакам да ве прашам господине Селами е следното: што вие како Антикорупциска комисија презедовте во врска со овој случај.

Имате дадено изјава многу прецизна каде што, цитирам, велите дека Проектот Скопје 2014 е усвоен во нетранспарентна постапка, со нејасна цена на чинење, што е доволен мотив за истражување дали има елементи што водат кон коруптивни проекти.

Понатаму, на 26.04.2010 година, пред една година имате изјавено дека сте побарале информации во врска со поставувањето на спомениците во Центарот на градот, уште пред да биде промовиран проектот и потоа велите, мошне прецизно - ќе ургирам да добиеме одговор за тоа во која форма и во каква постапка се избрани луѓето ги изработуваат спомениците, бидејќи имаме некои наводи дека тие што учествуваат во градењето, леењето, работат со не помината тендерска постапка. Ние сето тоа ќе го провериме и се надевам ќе добиеме многу брз одговор.

Колку што мене ми е јасно одговор, и после една година, не добивте од Владата.

На крај заклучувате, велите - Државната комисија за спречување на корупцијата интензивно ги следи извештаите на Државниот завод за ревизија и секаде каде што утврдуваме злоупотреба на јавните средства, ние против лицата преземаме соодветна кривична и друг вид одговорност.

Моето прашање до вас е, дали Владата ви одговори, дали ви достави релевантни податоци, т.е. дали ви ги прати сите договори и анекс договори поврзани со Проектот Скопје 2014.

Второто прашање е до претседателот на Владата на Република Македонија господинот Груевски.

Господине Груевски неодамна излезе во јавноста информација од еден неделник дека како министер за финансии сте префрлиле три милиони евра на фирма во која како сопственик се појавува синот на пратеничката на ВМРО-ДПМНЕ, Благородна Дулиќ, со име Дарко Дулиќ.

Колку е сомнителна целата зделка се гледа од авион. За мене се тоа застрашувачки податоци.

Прво, да објаснам дека се работи за пари исплатени во 2002 година, фирмата Виста процесинг, за набавка на хардвер, апликациски пакети, банкомати и телекомуникациска опрема за потребите на националната платежна картичка, истите за кои државниот ревизор утврдил дека се префрлени само врз основа на профактура, па ревизорите не можеле да се уверат дали опремата воопшто е пристигната.

Според документите  кои се обезбедени од Централниот регистар, фирмата Виста процесинг била формирана во август 2001 година, неполн месец откако паднала владината одлука. Во 2002 година фирмата го добила тендерот, а веќе во пролетта 2003 година споменатата фирма отишла во стечај. Класичен пример. Но јас тоа не можам да го тврдам и затоа поставувам прашање.

Господине Груевски, вие сеуште сте популарен политичар во Република Македонија, што неколку пати го споменувам. Тоа се должи на два елементи. Првиот елемент е што на спротивната страна го имате Црвенковски и тоа ќе ви трае уште долго. Вториот елемент е затоа што успеавте да оставате впечаток на премиер кој што е чесен, кој што нема афери.

Она што јавноста го бара како одговор или што денес го спомнав, се сериозни афери.

На вашиот конгрес логото беше вистината секогаш победува и вистината секогаш победува и излегува на површина, како што вие велите кога таа боде како шило.

Моето прашање до вас е колку пари од Проектот Скопје 2014 или колку пари од Проектот национална платежна картичка се отидени во партиско приватни џебови во ВМРО-ДПМНЕ. Благодарам.

Трајко Вељаноски: Благодарам.

Господинот Андреј Жерновски има две прашања, едното до претседателот на Државната комисија за спречување на корупцијата и второто до претседателот на Владата на Република Македонија.

По однос на првото прашање одговор ќе добиете од господинот Илми Селами, повелете. 
Илми Селами: Благодарам претседателе.

Благодарам и на господинот Жерновски за поставените прашања.

Од неговото прашање всушност произлегуваат прашања и неколку потпрашања. Ќе се обидам да одговорам на сето тоа што го постави како прашање господинот Жерновски. Но пред да почнам со конкретните одговори би сакал да кажам дека  прашањето околу спомениците на и околу Плоштадот Македонија, има историјат на постапување на Државната комисија за спречување на корупцијата и тоа откако почна во јавноста да провејува информацијата дека ќе се градат споменици на Плоштадот, па после тоа со промоцијата на Пректот Скопје 2014. Од тогаш до сега Државната комисија за спречување на корупцијата не остана незаинтересирана за Пректот Скопје 2014 односно почнавме со конкретен интерес околу спомениците во и околу Плоштадот што се градат. Тоа е затоа што првите информации проструеја во јавноста е дека Владата на Република Македонија гради споменици на Плоштадот.

Ние пуштивме конкретно барање до Владата на Република Македонија да не извести за какви споменици станува збор, за колку споменици, по која постапка се избрани, колку пари се предвидени, колку пари ќе бидат потрошени и дали има склучено некаков договор за вршење на работи односно за градење на тие споменици.

Точно е тоа дека првата фаза од поднесувањето на нашето барање, значи некаде 20-тина дена не добивме одговор од Владата, но после тоа добивме одговор од Владата во кој се велеше децидно дека Владата на Република Македонија не работи односно не постапува во градењето на спомениците дека тоа го прави општина Центар. Веднаш после таквиот одговор се обративме до општината Центар и општината Центар тогаш ни достави одговор со целосна пропратна документација што ние во Комисијата на неколку седници ја разгледавме и утврдивме дека при изградбата односно при распишувањето на тендерите, тендерските постапки за градење на тие споменици течела согласно закон. Ние тоа јавно го изнесовме, меѓутоа не знам зошто не е консумирано, да речеме еве од страна на господинот пратеник Жерновски. Кажавме дека сите градби кои значат споменици, не говорам сега за други градби, тоа беше интерес на Комисијата и тогаш тендерските процедури беа согласно Законот за јавни набавки.

Откако ние утврдивме ваква состојба со работата околу градењето на спомениците, излеговме со едно укажување дека, во ред тоа што е така, но би било добро и потранспарентно да и се објасни на јавноста за сите трошења и постапки да се вклучи мислењето на граѓаните и на експертската јавност за трошењето на вакви суми на средства, бидејќи сепак тоа се пари на граѓаните. Значи тоа беше во делот на постапувањата на Државната комисија за спречување на корупцијата и не точно дека не сме добиле одговор од Владата. Го добивме одговорот, но во него стоеше дека Владата не ги гради спомениците туку ги гради општината Центар.

Во однос на потпрашањата односно вторито дел на прашањето за Валентина Стефановска или поточно подготвениот извештај од Државниот завод за ревизија во врска со работењето на општина Центар, особено во делот на градењето на објектите во и околу Плоштадот, т.н. Прект Скопје 2014, ние се произнесовме во јавноста и рековме дека институциите, Државната комисија за спречување на корупцијата и Јавното обвинителство и покрај тоа што на прв поглед се чини дека тоа се исти надлежности, но не се исти, бидејќи Државната комисија за спречување на корупцијата има само превентивни надлежности, контролни надлежности, но нема ни истражни дејствиај што ги имаат органите на репресија во државата.

Кога во јавноста Јавниот обвинител кажа дека за овој Извештај од Државниот завод за ревизија ќе пројави интерес по службена должност и дека веќе ги проверуваат работите во Извештајот, ние апсолутно застанавме тука заради тоа што тоа би претставувало дуплирање на работењето за иста работа.

Конечно сакам да кажам дека и доколку ние би го разгледало извештајот од страна на Државната ревизија и би дошле до некаков заклучок за евентуални злоупотреби или корупција при работењето на општина Центар особено во делот на ангажманот на Валентина Стефановски за извршител на неколку споменици на Плоштадот, тогаш крајниот епилог ќе беше покренување иницијатива за кривично гонење, до Јавното обвинителство. Јавното обвинителство тоа сега го прави. 

Цениме дека Државната комисија за спречување на корупцијата и Јавното обвинителство навистина имаат многу работа и да кажам попаметна работа отколку да се дуплираат во нивните постапувања.

Сакам да кажам уште нешто дека Јавното обвинителство и Државниот завод за ревизија имаат потпишано протокол за соработка низ која ние ги добиваме информациите дали еден од органите работи на некаков случај, со цел да не се дуплираме.

Доколку имавме информација дека Јавното обвинителство не го разгледува овој извештај ние апсолутно ќе го разгледувавме и ќе му помогневме на Јавното обвинителство во натамошното постапување.

Се надевам дека одговорот ќе ве задоволи. Благодарам.

Трајко Вељаноски: Благодарам.

Дали пратеникот е задоволен од одговорот односно дали сака да постави дополнително пратеничко прашање.

Има збор пратеникот Андреј Жерновски, повелете.

Андреј Жерновски: Господине Селами мене ми е јасно дека одговорот од ваша страна ќе биде она што го дава и премиерот и Владата дека тоа не се пари што ги исплаќа Владата, туку ги исплаќа општина Центар. На вас и на сите нас ни е доволно јасно каква е таа стратегија. Меѓутоа, дали доаѓаат парите од Владата или доаѓаат од општина Центар, вие имате обврска тоа да го испитате. Затоа ви цитирав ваша изјава каде што многу прецизно тогаш велите дека Државната комисија за спречување на корупцијата интензивно ќе ги следи извештаите на Државниот завод за ревизија и секаде каде што ќе утврдиме злоупотреба за трошењето на средствата, ние против тие лица преземаме соодветна кривична и друг вид на одговорност.

Вие сте во право во врска со Обвинителството, но да ве потсетам дека токму Обвинителството итно бара од Државниот завод за ревизија извештајот да биде доставен и Шврговски кој што го поканивме најави дека сите наоди ќе бидат проверени а ќе соберат и дополнителни податоци од општината Центар, за да се утврди дали има кривично дело. Но, сметам дека вие претходно треба да си ја завршите вашата улога и вашата улога е исклучително битна во овој процес. И те како е битен ставот на, популарно кажано, на Антикорупциската комисија која претходно најавува дека тука има простор затоа што вие во изјавата на почетокот велите дека овде има простор за сомневање. И тоа не е се.

Излегуваат нови податоци за што вие треба дополнително да се мотивирате да реагирате. Секој втор месец по нови половина милион евра се одлевале од државната каса на сметка на Бетон Штип, така велат медиумите. Мене ми е должност тоа да го поставам како прашање. Тоа е фирмата што го гради Музејот на ВМРО. Договорот е склучен во 2008 година, засега е надграден, согласно мотото проширена и надоградена, со четири анекс договори тешки, 1,5 милиони евра за непредвидени и дополнителни работи и начинот на работа е секаде ист, единствената фирма учествува на анекс тендерите и ги добива според најниската понудена цена, а всушност тие се единствените. Многу добро знаете дека овде и те како има материјал кој треба да го испитувате. Значи, ова претходно што го говорев не завршува со скулпторката која што е побогата, после овој проект на Владата на Република Македонија за 2,750.000 евра и никој во Македонија не верува дека тие пари се отидени или задржани кај наведената госпоѓа. Така што ве молам да продолжите понатаму да го работите ова затоа што сите со нетрпение го очекуваат резултатот од вашето работење. Благодарам. Немам дополнително прашање.

Трајко Вељаноски: Благодарам.

Второто прашање е упатено до претседателот на Владата на Република Македонија.

Има збор господинот Груевски Никола, повелете.

Никола Груевски: Благодарам за прашањето на пратеникот.

Сакам да одговорам дека, од она  што се сеќавам, Министерството за финансии  нема  склучувано договори и   нема префрлано такви средства  на  фирмата што ја спомнавте, не знам дали тоа го има направено институцијата  НПК, но знам  дека Министерството за финансии нема таков договор.  Исто така сакам да потенцирам дека НПК и нивното работење беше најмалку 5 пати проверувано од СДСМ И ОД ЛДП, партија каде што  припаѓа господинот Жерновски,  додека двете заедно беа на власт четири години од 2002 до 2006 година. Пет пати вршеа проверка   претседателе, имајќи во обзир дека  јас во тоа време бев претседател на ВМРО ДПМНЕ и беа свесни  дека ќе ја загубата власта, не еднаш, не два пати, туку пет пати проверуваа и не нејдоа ништо незаконски за да на крајот главниот пбвинител на Градот Скопје, господинот Стерјо Зиков излезе со  јавна изјава, чинам во весникот Време, во кое што кажа дека 9 месеци  вршеле  истрага и дека не нашле ништо незаконски во  овој случај. 

Мислам дека тоа е најдобар одговор господине Жерновски  на вашето прашаљње што, кој знае по кој пат  го поставувате во одсуство на други работи  за кои би можеле да се фатите,  затоа што ги нема па се навраќата на работи  што се пред 8-9 години, пет пати проверени. Сте биле на власт 4 години, сте имале можност, сте ја искористиле таа можност   да проверувате. Не, па сега  тука ја користите парламенарната говорница за да повторно реактуелизирате нешто во очи на изборите. 

Според тоа да ви одговорам и на вашето прашање дека ВМРО  не земале никакви средства, а Обвинителствството, за што изјава даде во тоа време главниот скопски обвинител Стерио Зиков, според него деветмесечна истрага не најде ништо незаконски во тој случај. Благодарам.

Трајко Вељаноски:  Благодарам.

Дали пратеникот е задоволен од одговорот односно дали сака  да постави дополнително пратеничкопрашање?

Има збор пратеникот Андреј Жерновски, повелете.

Андреј Жерновски: Благодарам претседателе,

Почитуван премиер, значи од ова што го поставив како прашање одлучивте да одговоривте само за националната платежна картичка која што не ја вадам јас, туку ја има во медиуми и информација дека 3 милиони евра се префрлени на син на пратеник на пратеничката група на вашата партија, многу кажува. 

Вие со право, на времето, кренавте голам прашина околу бачило. Бачило тежеше 700.000 евра, овде  има четири и пол бачила. А целиот случај по тежина е далеку пообемен и во вид на организација и во вид на оштетување на буџетот. 

Не ми одговоривте и не очекував за Проектот „Скопје 2014“  затоа што не може да се одбрани  и не е се ова што излегува, излегуваат нови податоци за злоупотреба на тие средства. Вие кажувавте дека, не уверувавте дека проектот ќе чини 80 милиони евра, но над 50 милиони чинат само спомениците сега за сега. Авторот почна со 6 милиони евра, потрошивте 20 милиони евра. Спомениците почнаа со 10 милиони евра, а испадна дека не се доволни ниту 50 милиони за лиените фигури во Фиренца. За Уставниот суд освен 25 милиони  веќе се трошат уште 2 милиони евра. 

Моето прашање беше каде отидоа парите, затоа што тоа се пари на граѓани на Република Македонија. Јас не добив одговор на тоа прашање. Ви ги поставив двете прашања. 

Вие барате од граѓаните идеи по вашиот терк за вашата нова платформа. Имам една добра идеа, идеја која што јас ќе предложам, не како пратеник, како граѓанин, вратете ги парите што сте ги испумпале од буџетот. Тоа е одлична идеја што секој граѓанин ќе го подржи. Меѓутоа да не се дадат одговори на ваквите сериозни обвинувања кои што доаѓаат од медиумите за кои што се заинтересирани и Државната комисија за спречува на корупцијата и јавниот обвинител, тоа веќе укажува на многу работи. Да, сега атмосферата е  се чекаат нови избори, но тоа не значи дека треба да се даде одговор за сето, затоа што ова не застарува, ќе продолжи понатаму. Но, ви раков не  очекував да дадете одговори. Одговорот очигледно јас им го препуштам на гласачите на следните парламентарни избори. Благодарам.

Трајко Вељаноски: Благодарам.

Јас како што ве разбрав имате или немате дополнително прашање. 

Нема дополнително пратеничко прашање. 

Не е задоволен, нема дополнително пратеничко прашање.

Следен за поставување на пратеничко прашање и господинот Даут Реџепи, не е тука. 

Следен за поставува на пратеничко прашање е госпоѓа Зумрете Јакупи, повелете.

Зумрете Јакупи: Благодарам господине претседател, почитувани колеги, почитуван премиер, почитувани господа миниситри и заменици,

Имам намера да поставам три прашања. 

Првото прашање е за министерот за здравство, второто е за министерот за образование и третото е за министерот  за правда и министерот за транспорт и врски.

Во однос на првото прашање кое што е упатено до министерот за здравство всушност, бидејќи сме свесни дека сега е актуелна епидемија од морбили, мали сипаници, знаеме дека нашата држава секогаш била на високо ниво со вакцинирање на децата, меѓутоа ете  веќе ја има во нашата земја и таа е доста актуелна и затоа моето прашање, вие Министерството, каков ангажман сте презеле во насока на решавање на овој проблем и што мислите понатаму да преземете?

Второто прашање е за почитуваниот министер за образование.

Имајќи предвид дека во 2011 година во програмата е предвидено градење на основно училиште во Визбегово затоа што сите ученици од Визбегево и Шуто Оризари одат на настава во училиштето „26 Јули“, а истото нема доволно капацитет за тие ученици, а до колку сакаат учениците да ги пратат во општина Бутел, сепак нема автобуска линија во таа насока и ова училиште е пренатрупано и всушност прашањето за вас е кога мислите да почнете со реализација со програмата во насока на градење на овој објект? 

Третото прашање кон Министерството за правда и транспорт, дали планираат да го прошират затворот во Шуто Оризари во Скопје како што е потврдено од министерот за правда и до колку да, до колку се мисли тоа да се реализира тогаш како планирате и како мислите да го направите тоа за да ги задоволите правата на граѓаните кои што живеат околу затворот? 

Има доста жители кои што живеат околу затворот, според планот се предвидува нивна дислокација. Советот на општина Шуто Оризари се има изјаснето негативно  за оваа иницијатива и за оваа иницијатива на министерот за правда. Значи се има изјаснето негативно. Имајќи ја во предвид оваа нивна изјава, моето прашање е вие, како надлежно Министерство што предвидувате, што планирате понатаму во оваа насока? Дали можеби би било поповолно и би чинело помалку за расходи за оштета на граѓаните кои што се планираат да се дислоцираат од околината на затворот и со која цена би оделе на  исплата на оштетите,  дали со пазарна цена или пак можеби некој друга цена која што сте ја испланирале или пак некоја друга метода и друг начин? Конкретно дали соодветното Министерство нема да има повеќе сметка и повеќе полза за да чини поефтино до колку се дислоцира затворот, а не жителите околу затворот? Благодарам.

Трајко Вељаноски: Благодарам.

Госпоѓа Зумрете Јакупи своето прво прашање го постави до министерот за здравство, одговор ќе добиете од  заменикот министерот за здравство, повелете.

Владимир Поповски: Благодарам претседателе, 

Благодарам на пратеничката за актуелното прашање. Бидејќи сме во еден таков момент на зголемување на бројот на случаеви со заболени со морбили, иако ја информира јавноста како Министерството за здравство јас би дал една хронологија на настаните како оваа епидемија започна, како се шири, како е во моментот и што се ние преземаме. 

Значи, во околните земји во Бугарија и Грција пред се, во текот на 2010 година имаше големи епидемии на морбило со 20-тина илјади и повеќе, па дури и со смртни случаи. Во европски рамки во моментот има епидемии на морбили во Германија, во Норвешка, во Данска, во Холандија во Франција, Швајцарија, Србија и Турција. Значи, Македонија е една од земјите вклучени во ваквиот епидемилошки процес на ниво на европските земји. Очекувано  беше  да дојде и во нашатра земја и тоа впрочем започна во септември 2010 година кога првиот случај во Република Македонија се јави. Тоа беше случај кој престојувал во Република Грција. Епидемијата почна во Куманово и во Струмица кај Ромска популација и тоа кај лица кои не беа вакцинирани. 

Веднаш беа преземени соодветни мерки од страна на тимовите на имунизација и беа вакцинирани над 2000 лица од ромска популација со што епидемијата во  овие два града беше ставена под контрола. 

Воедно беше испратена наредба и на сите служби за вакцинација во државата да направат предглед  на вакцинираните, на вакциналните картони кај децата и да ги откријат невакцинираните деца. Во септември во Куманово и во Струмица беше преогласена епидемија на мали сипаници со 1008 случаи во Струмица и 94 во Куманово. Поради движење, неминовни контакти на населението посебно ромското население, со сезонска работа и слично, случаи на морбили се појавија и во Скопје. Во ноември во Скопје е прогласена епидемија на морбили, а тимовите за вакцинирање на терен цело време работеа за спречување за ширење на ваквате епидемија. Но пред два месеци во Радуша за појавија значителен број на случаеви кои до пред две недели достигнаа над 40 случаи и тоа кај невакцинирани деца и тоа беше сериозне сигнал за максимално да се вклучат сите тимови во имунизацијата. А во исто време утврдивме вакви случаи во две средни училишта и тоа средно медицниското „Панче Караѓозов“ и училиштето „Цветан Димов“. Направен е увид во овие училишта и откриени се сите причини на невакцинирани деца и спроведена е конкретна вакцинација.

До  сега во  во Република Македонија откриени се 522 вакви случаи од ткои 322 се во Скопје. овие денови се појавуваат и првите случаи во Велес, Битола, Богданци, Свети Николе. Но бројот постојано  се менува, континиурано полека се зголемува. Околу 50% од населението од ромската популација се зафатени  во моментална заболените над 90% од заболените биле невакцинирани. Најголем дел од заболените се кај деца од 1 до 4 година, но има и во  повозрасна популација. 

Вообичаено морам да потсетам вакцинација се врши на 13 месечна возраст и во прво одделение. Меѓутоа заради оваа акција и заради безбедбноста се спроведоа вакцини и на деца до 6 месеци за да се спречи заболувањето на децата до една година. Опфатот на вакцини, на имунизација против морбили за 2010 година  е  97% што е сосема доволен за да се превенира понатамошно ширење. Сепак постојат одредени групи од ромската популација, од руралните средини кои не се појавиле на вакцинација и тоа повторно една дискретна можност за ширење на оваа епидемија. 

Во Република Македонија од семптември  до сега покрај редовна вакцинација дополнително се откриени и вакцинирани околу  6 илјади лица односно пред се деца. Вакцини има доволно, се продолжува со прочешлување на теренот и тоа се актиности кои во главном ги изведуваат центрите за јавно здравје и се разбира Државниот здравствен  и санитарен инспекторат да ги открива и на време вакцинира ваквите лица со единствена цел сузбивање на ваквата епидемија. Благодарам.

Трајко Вељаноски:  Благодарам.

Дали пратеникот е задоволен од одговорот односно дали сака  да постави дополнително пратеничкопрашање?

Има збор пратеникот Зумрете Јакупи, повелете.

Зумрете Јакупи: Задоволна сум и навистина се радувам што сте презеле вакви чекори  од страна на Министерството за здравство. Јас ви посакувам понатамошен успеси со цел да се спречи оваа епидемија. Благодарам.

Трајко Вељаноски: Благодарам и јас. 

Второто прашање е упатено до министерот за образование и наука, повелете.

Никола Тодоровски: Благодарам.

На прашањето ќе дадеме писмен одговор.

Трајко Вељаноски: Писмен одговор, ќе добиете писмен одговор.

Третото прашање е упатено до министерот за правда, повелете.

Михајло Маневски: Почитуван претседателе,

И благодарам на пратеничката на поставеното прашање.

Значи да одговорам на прашањето со тоа што најпрвин ќе кажем дека Владата на Република Македонија уште од самиот почеток на својот мандат презеде значителни чекори  и мерки се подобрување на состојбата  во казненото поправните домови и воспитно поправните институции во Република Македонија. 

Долго време во казненото поправните домови и воспитно поправните институции во Република Македонија скоро да не биле преземени никакви мерки  за подобрување на условите или за реновирање или изградба на нови капацитети, така што се соочивме на самиот почеток на мандатот со една состојба која што не одговараше на потребните стандарди и состојбата на пренатрушаност во затворските институции, така што не чекајќи да мине многу време. Значи во текот на овие три-четири години во затворите во Република Македонија изградивме или реновиравме некаде околу 1100 нови капацитети. Со тоа што можам да кажам дека е изграден новиот казнено поправен дом во Штип, новиот затвор во Прилеп, затворот во Куманово. Реновирани се многу простории, многу објекти во поправниот дом Идризово и во затворот Скопје.

Што се однесува со затворот Скопје познато е на јавноста дека во затворот Скопје пред минатата година изградивме едно ново притворско крило од капацитет од 170 лица. Така што и на тој начин со изградбата на ова крило и со реновирањето на постојните две крила значително се подобрени условите во притворското одделение на затворот во Скопје. 

Како никогаш до сега оваа Влада се задолжи со некаде од 46 милиони евра за изградба капацитети, на нови затворски капацитети во затворите со тоа што со тие 46 милиони евра е предвидено изградба комплетно на нови содржини во казнено поправниот дом Идризово со тоа што ќе се изградат таму некаде  простории од вкупна квадратура од 43.000  м2. Значи ќе се изгради и ќе се  довршат работите во новито затвор во Куманово, ќе се изгради нов воспитно поправен дом во Тетово со некаде од 2800 м2. Ќе  се изградат две нови крила што ќе бидат срушени во затворот Скопје, старите крила  во затворот во Скопје каде што е изградено новотоо крило и  целиот затвор ќе биде реновиран. Така што содржини од тој затвор како приемно одделение, пристап порта за влез итн. сите оние содржини што ќе треба да значат значително подобрување на капацитети и условите во затворите. 

Целиот овој проект што го работевме го работевме со целосна подршка на Европската комисија, на ангажираната компанија на Европската комисија каде што една година се работеше на стандардите и на капацитетите што треба да бидат изградени и тоа капацитети кои што треба да бидат изградени кои што го задоволуваат највисоките затворски европски  правила. Така  што мислам дека ние сега се наоѓаме во една ситуација на подготовка на документација. Веќе ќе отпочнат работите во текот на април месец за довршувањето на затворот во Куманово, а ќе отпочнат работите некаде и на изградбата на воспитно поправниот дом во Тетово и континуирано, некаде на есен се очекува да отпочнат работите и на рушење и на изградба на нови капацитети во КПД Идризово. Вкупно во Република Македонија со овие средства од 46 милиони евра од Банката за развој на Советот на Европа и од средствата од 6 милиони евра, што ќе бидат обезбедени од Буџетот, ќе бидат изградени капацитети на површина од околу 63 илјади метри квадратни. На тој начин Република Македонија еднаш за секогаш ќе го надмине прашањето и проблемот што беше долго време присутен во државата, пренатрупаноста и лошите капацитети и лошите услови во затворите, заради тоа што постојните објекти на КПД Идризово се стари 70-80 години, така што би било залудно да се вложуваат средствата на адаптирање или реновирање на тие простории и затоа сите содржини во затворот во КПД Идризово ќе бидат нови.

Што се однесува до прашањето дали ќе бидат дислоцирани објекти што се наоѓаат во затворот во Скопје, мислам дека тоа не е точно, затоа што ниту со програмата, ниту со физибилити студија не се предвидува рушењето или дислоцирањето на објекти што се наоѓаат околу затворот Скопје, иако можам да ви кажам кога затворот Скопје е граден пред околу 40 и повеќе години околу затворот ги немало тие објекти, меѓутоа со текот на времето, тие објекти се изградени и уште еднаш ќе повторам дека нема никаков проект за дислоцирање на тие објекти што се во околината на затворот. Сите содржини што ќе бидат вградени во затворот во Скопје ќе бидат во рамките на локацијата на постојниот затвор во Скопје, така што мислам дека одговорот на пратеничката на поставеното прашање го дадов во една форма да го задоволам и нејзиниот интерес, но и да ја информирам јавноста за тоа што презема Владата на Република Македонија за решавање на едно горливо прашање, како што е прашањето на капацитетите и условите за стандардот на казнено поправните институции во Република Македонија, со едно темелно зафаќање за целосно надминување на овој проблем. Благодарам.

Трајко Вељаноски: Благодарам.

Дали пратеникот е задоволен одговорот, односно дали сака да постави дополнително пратеничко прашање.

Има збор пратеникот Зумрете Јакупи, повелете.

Зумрете Јакупи: Благодарам.

Навистина се радувам што се превземени вакви чекори и што се планира уредување на условите на затворите и зголемување на капацитетите на истите. Иако нашата желба е секогаш да има потреба од полнење на тие затвори, меѓутоа, сепак, радува фактот за жителите кои живеат околу затворот, затоа што истите нема да бидат вознемирени и нема да им се наруши нивниот мир, значи нема да се  реализира дислокацијата, која можеби била некој вид дезинформација на граѓаните. Затоа добив вакви жалби во оваа насока и се надевам дека граѓаните кои се вознемирија од вестите што се слушнале и од плановите на Министерството, сега сум убедена, дека и тие ќе бидат задоволни од овој одговор.

Јас ви благодарам, немам дополнително прашање.

Трајко Вељаноски: Благодарам.

Пратеникот нема дополнително прашање.

Следен за поставување прашање е госпоѓа Роза Топузова Каревска, повелете.

Роза Топузова Каревска: Благодарам.

Се надевам дека премиерот и лидер на ВМРО-ДПМНЕ заврши со подготвување на листите и дека ќе влезе во салата за да можеме да му поставиме прашање.

Трајко Вељаноски: Повелете, ќе влезе.

Роза Топузова Каревска: Благодарам почитуван претседателе,

Почитуван премиер, почитувани пратеници, почитувани министри и заменици во Владата на Република Македонија, 

Конечно, заврши обложувањето во Република Македонија, граѓаните го дознаа датумот за избори. Оние што тупуваа за 5 јуни се надевам дека ќе добијат добра сума на пари, затоа што во изминатите 4 месеци ништо друго не се говореше во Република Македонија освен за избори. Сега веќе кога се дозна датумот малку да видиме и како живеат граѓаните. Со еден збор, сиромаштија, безнадежност и очајност, тоа е сликата во Република Македонија која ја имаме денес. За жал, два месеца ...

Трајко Вељаноски: Се извинувам, госпоѓо Роза Топузова Каревска, да не ви го цитирам членот во Деловникот, кажете за кого е прашањето.

Роза Топузова Каревска: До премиерот, штом го побарав, сигурно го побарав за да му поставам прашање.

Трајко Вељаноски: Не кажавте до кого е упатено прашањето.

Роза Топузова Каревска: Се извинувам претседателе, затоа го побарав, а не да попречам во составување на листите, значи тоа ми беше целта.

Додека два месеци се говори за изборите, сиромаштијата го достигна највисокото ниво во Република Македонија од 1990 година па наваму, 34% сиромаштија. Од ден на ден цените се повисоки, од ден на ден гледаме дека не само што поскапува бензинот, поскапуваат основните прехранбени продукти, народот живее се посиромашно, ситуацијата е очајна. Нема повеќе да објаснувам, затоа што најголем број на граѓаните самите си знаат како живеат, како поминуваат ден за ден. Се будат со една единствена мисла како да го преживеат денот што е пред нив, а заспиваат со една единствена мисла што ќе биде утре.

Затоа, почитуван премиер, ве прашувам што презема Владата во овие моменти за да го олесни колку толку животот на сиромашните граѓани, дали се подготвуваат одредени социјални пакети, но мислам на вистински одржливи пакети кои ќе бидат за подолг период, а не оние пакети што ќе бидат поделени сега во предизборието. Напротив, мислам на оние што ќе траат повеќе време. Од една страна сиромаштија, а од друга страна, за тоа говореше и колегата Жерновски, трошење на енормни средства за споменици, антички градби, анфитеатри итн. Тоа е моето прво прашање.

Второто прашање е околу студентскиот стандард. Ова прашање го поставувам веќе долго време и за жал ги добивам истите одговори. Имено, бидејќи веќе сме во предизборие, да ја погледнеме програмата на ВМРО-ДПМНЕ за 2006 година, каде што вели: реновирање на сите студентски домови со цел да се создадат пристојни услови на живеење на идните интелектуалци – рок 2006 – 2009 година. Ова е до премиерот исто така, а може да помогне и министерот за образование и наука.

Понатаму, во надградената и проширена програма во оваа насока ќе се каже, значи кога  веќе 2008  година не се направило ништо, се видело до тогаш, вели: започнување со реновирање на сите студентски домови да се создадат пристојни услови за живеење на идните интелектуалци. Тоа значи исто како и во 2006 година, и сега, што имаме понатаму: до 2010 година ништо од тоа, но сега во овој момент од 10 студентски домови се реновира еден и тоа е во фаза на реновирање. Нема да говорам какво беше сместувањето во студентските домови, за жал, 20 години наназад студентите се сместуваат само со партиски книшки. Основен услов за сместување во домовите е партиската книшка, последните години на ВМРО-ДПМНЕ. Но ќе го оставам и тој проблем. 

Интернетот кој беше еден од врвните приоритети на оваа Влада, интернет во сите студентски домови, интернет во секое село, интернет во најодалеченото место. Што се случува почитуван премиер, не знам дали сте запознаени, нема интернет. Поставена е мрежата и потрошени се огромни средства, еве, во студентскиот дом Гоце Делчев, но исто и во другите, но знаете што се случува таму? Можеби вие не сте запознати. Меѓутоа, таму веројатно со знаење на управителот се продава интернетот од 300 до 700 денари месечно на студентите. Проверете го тоа министер, ќе видите дека е така, нема бесплатен интернет. 

Истото ова прашање сум го поставиле во ноември 2009 година и тогаш почитуваниот премиер ми одговорил: во однос на бесплатниот интернет, процедурата за поставување бесплатен интернет во студентските домови е при самиот крај и во текот на месец февруари – се мисли за 2010 година – таа ќе биде завршена и околу 10 студентски домови ќе добијат бесплатен интернет. Патем речено, се работи на вградување на отптичко влако од 100 мега бајти најмалку, кое треба да биде завршено некаде до месец мај оваа година што ќе овозможи брз интернет. Не е целта само да има интернет, туку да има брз интернте – завршен цитат.

Почитуван премиер, сеуште нема интернет во најголем број студентски домови и понатаму мислам дека цело време говорев каква е состојбата, покажува фотографии од студентските домови, особено онаму каде што живеат идните доктори и стоматолози, тоа значи студентскиот дом на Медицинскиот факултет. Ситуацијата е очајна и колку е надежта на младите говори и следната анкета каде што од 3607 анкетирани студенти и средношколци се изјасниле дека за 10 години не се гледаат во Македонија. Ако им нудиме, ако им нудите вакви услови за школување, ако не гледаат перспектива, ако кога треба да учат наместо да се посветат на учењето „Знаењето е сила знаењето е моќ, тие мора да се грижат каде ќе живеат, дали ќе имаат услови да одржуваат хигиенски услови, дали има воопшто минимум услови за тоа, дали имаат што да јадат. Исто така, се случува во последно време да се штеди во студентските мензи. Ќе речете можеби ова не суштинско во овој момент, но за младите луѓе е многу суштинско, 34% сиромаштија во Република Македонија, сиромашни граѓани, сиромашни студенти, тоа не е добро, особено не е добро во вакви услови да живеат оние кои треба да бидат иднината на нашата земја, оние кои што треба да стекнат знаење и тоа знаење да го вградат овде за просперитетот и развојот на Република Македонија, а не да одат во туѓите земји и таму да си ја бараат среќата. Благодарам.

Трајко Вељаноски: Благодарам.

Госпоѓа Роза Топузова Каревска постави две прашања.

Првото прашање беше упатено до претседателот на Владата на Република Македонија господинот Никола Груевски, повелете.

Никола Груевски: Благодарам на прашањето на почитуваната пратеничка.

Да го појаснам тоа што го зборуваше за цените. Станува збор за светски феномен, имаме пораст на цената на нафтата и на цените на храната во целиот свет, што се пресликува и во Република Македонија. Не се работи за некој домашен феномен туку се работи за светски феномен на пораст на цените, што се надеваме дека ќе биде привремен односно дека ќе биде циклична појава како што се случи еднаш во 2008 година, па по неколку месеци нештата се вратија на претходната ситуација. 

Она што би сакал да го кажам е дека Владата донесе одлука и веќе ја реализираше, таа пушти поголема количина на пченица по пониска цена од стоковните резерви што даде свој ефект. Состојбата внимателно се следи, Владата следи што прават другите држави кои во поголем дел за сега се воздржани од поголеми мерки и зависно од развојот на настаните соодветно ќе реагираме. Инаку, Владата правеше и прави максимум да ги неутрализира и ефектите од светската економска криза. Како што знаете, преземени се четири пакети антикризни мерки кои дадоа сериозни резултати и со кои резултати Македонија успеа да амортизира огромен дел од штетата што можеше да биде направена од светската економска криза и не случајно земјата имаше еден од најмалите удари од светската економска криза. 2009 година  е најтешката година од времето на светската еконмска криза и завршивме со мал пад од 0,9%, а 2010 година веќе имаме раст, додека оваа година се предвидува уште поголем раст од 3% и за следната проценка е дека би бил веројатно околу 4,5 – 5%. Работите се подобруваат и одат во една добра насока. Ако овој феномен што го спомнавте сега, кој се јавува на светско ниво и е поврзан со цените на нафтата и цените на храната, кои во целиот свет почнаа да растат, како што кажав го следиме и направивме одредени интервенции, но доколку понатаму, зависно од развојот на настаните, се појави потреба за нови мерки, Владата исто така ќе реагира со нови чекори. Благодарам.

Трајко Вељаноски: Благодарам.

Дали пратеникот е задоволен од одговорот, односно дали сака да постави дополнително пратеничко прашање.

Има збор Роза Топузова Каревска, повелете.

Роза Топузова Каревска: Благодарам.

Почитуван премиер, очекував да ги слушнам чекорите, рековте ќе реагирате со следните чекори и мислам дека ова беше место и момент да слушнеме кои се тие. Очигледно во овој мемент ги немате и затоа не ги слушнавме, тоа е фактот. 

Околу цената на бензинот се согласувам, тоа е светски тренд и точно е, погодени се и другите граѓани во други земји, но Македонија е сиромашна земја. Не е  исто оние во Германија и Шведска да бидат погодени, тие сепка имаат стандард, можеби нема да можат да одвојуваат на страна, но ќе го поминат некако месецот. Кај нас граѓаните не можат да го поминат месецот. 

Околу цената на бензинот можете да ги намалите акцизите, има излез. Сега не треба да ви кажувам. И не само тоа, туку граѓаните се очајни. Граѓаните во овој момент се сиромашни и не гледаат како понатаму, но јас сум убедена дека има излез. Ако не знаете како треба, на страница 56 од нашата програма можете да видите, да прочитате, а и граѓаните ќе прочитаат и овој пат ќе знаат дека има излез. Благодарам.

Трајко Вељаноски:  Благодарам.

Второто прашање е упатено до претседателот на Владата на Република Македонија, но истовремено и до министерот за образование и наука.

Оговорот ќе го добиете од министерот за образование и наука, повелете.

Никола Тодоров: Благодарам.

Сакам да и се заблагодарам на почитуваната пратеничка за прашањето, меѓутоа, не куртоазно и како вовед во мојот одговор  туку затоа што тоа навистина го мислам. Во овој дел Владата на ВМРО-ДПМНЕ навистина има што да каже, затоа што за прв пат во последните години, би рекол во последната деценија ипол, една влада презема чекори за реновирање на студентските домови.

Инаку, морам да ве демантирам и да ви кажам дека не еден кој е во тек, туку два студентски домови се целосно реновирани во Стив Наумов и тоа реновирани се на начин што значително е подигнат студентскиот стандар за престојување во овие домови, затоа што во секоја соба во студентскиот дом е предвидено да има и тоалет. Ова претставува сериозно зголемување на стандардот  и оние кои престојуваат во студентските домови знаат што значи оваа новина.

Исто така, веројатно не сте ја виделе прес конференцијата од минатата недела на која што најавив дека Министерството објави тендер за целосна реконструкција на бараките во студентскиот дом „Стив Наумов“ за што има предвидено и средства во Буџетот на Република Македонија. Тендерската процедура е во тек и се надевам дека до крајот на април веројатно ќе почнат и градежните работи за реконструкција и на третиот дом. Не е завршена целосно работата, тоа го знам. Не сакам да звучи како клише дека имаше како резултат на економската криза, па можеби затоа беа малку одложени овие инвестиции. Меѓутоа, сакам да истакнам дека дури и во услови на ваква криза за оваа година ние предвидовме 47 милиони денари за реконструкција на студентскиот дом „Стив Наумов“. Со реконструкцијата на овој дом за кој што тендерот, како што реков, е во тек, практично сакаме да го затвориме домот што вие го споменавте, односно да го ставиме вон функција, тоа е домот „Медицинар“ кој што се наоѓа во кругот на Медицинскиот факултет во Скопје, затоа што точно е во тој дом условите за престојување се под секаков стандард и заради тоа не сакаме студентите во Република Македонија, да престојуваат и учат во такви услови. Заради тоа, направивме целосна проектна документација со основен, главен проект, распишавме тендер, тендерската процедура е во тек и се надевам како тшо реков, кон крајот на април дека ќе можеме, или евентуално почетокот на мај, станува збор за тендерски процедури, ќе започнеме со целосна реконструкција на бараките кои што ќе бидат направени од тврда градба и ќе може сите студенти кои што се сместени во овие бараки, се сложив со вас, лоши услови во медицинар, да бидат сместени во целосно реновиран студентски дом во кој што исто така, ќе бидат предвидени во секоја соба да има и тоалет. Покрај тоа за прв пат предвидуваме и изградба на 6 соби кои што ќе бидат наменети за студенти кои што се со посебни потреби. 

Инаку, што се однесува до интернетот во домовите, јас можам да ве уверам дека сите процедури за интернет во домовите се завршени и дека во сите студентски домови има интернет. Сега доколку вие имате некакво сознание дека интернетот се наплатува, или на некој друг начин се ограничува слободниот пристап за сите студенти, тоа е да ве потсетам, согласно Кривичниот законик во Република Македонија, кривично дело од оној што го прави. Затоа ве молам, дококлу имате такви сознанија тоа да го пријавите, а и јас можам јавно да ви ветам дека веднаш уште во текот на утрешниот ден без разлика што е прогласен за неработен ден, ќе испратиме екипа да ги провери овие ваши наводи. И доколку овие сомненија за кои што говоревте излезат како точни, сигурен сум дека ќе бидат преземени сите мерки против оние кои што преземале вакви незаконски дејствија. Тоа е она што се однесува за изградбата на студентските домови и за интернетото во студентските домови. Благодарам. 

Трајко Вељаноски: Благодарам. 

Дали пратеникот е задоволен од одговорот, односно дали сака да постави дополнително пратеничко прашање.

Има збор пратеникот Роза Топузова Каревска, повелете. 

Роза Топузова Каревска: Благодарам почилтуван претседателе, Му благодарам на министерот за деталното објаснување, меѓутоа не можам да бидам задоволна. Еве, навистина ако сте ветиле во 2006 до 2009 дека сите домови барем ќе почнат да се реконструираат , дел од нив ќе бидат готови, а сега сме 2011 година и еве, се извинувам, не бил еден, биле 2. И вие нема да бидете задоволни ако го слушнете ова. Значи, ветувате сите до 2009 година да бидат завршени, сега сме 2011 година. И како можам да бидам задоволна и не е важно јас да бидам задоволна, важно е што студентите не се задоволни, живеат во очајни услови. Во 21 век, говориме, тоалет во секоја соба. Замислете, навистина премногу доцниме со некои работи, премногу се трошат пари на непотребни работи. Зборуваше колегата пред мене, енормни суми за спомениците, антички градби итн. Од една страна говориме за театар украсен со злато, а од друга страна тоалет во студентски дом, во соба. Мислам дека никој не може да биде задоволен од она што сега го имаат студентите. 

Што се однесува до интернетот, ви благодарам што ќе ја проверите информацијата и ќе се уверите дека ви ја кажувам вистината. Очекувам да проверите. Кога веќе ќе тргнете да проверувате, појдете и во студентскиот дом „Сенич“, да видите како е таму. Има интернет кафе, каде што таму треба студентите да си ги плаќаат своите услуги. Нема интернет, нема безплатен пристап до интернет. Значи, проверете ги овие работи, ќе видите дека не е така, дека е време да се извините на граѓаните и за првата програма и за онаа надградената. 

Исто така и вам ви ја препорачувам најдобрата единствена програма која што на време можат да ја прочитаат граѓаните, а и студентите треба да знаат дека има излез во Република Македонија. 

Немам дополнително прашање. 

Трајко Вељаноски: Следен за поставување пратенички прашања е господинот Ристо Пенов, повелете. 

Ристо Пенов: Јас би сакал премиерот и министерот Ставрески  и министерот  Јанакиески да бидат тука. 

Трајко Вељаноски: Тука се. 

Ристо Пенов: Моите прашања се однесуваат на капиталните инвестиции на кои што ние Либералдеморкатите посветуваме најголемо внимание и кога имаме можност целата активност ја насочуваме кон реализација на капитални инвестиции, на градење во Република Македонија. И денес ги најавивте изборите, тие се на 5 јуни. Значи, точно пет години се навршуваат од реализацијата на програмата „Преродба во 100 чекори“. Веќе роковите за започнување на нови капитални инвестиции завршуваат. Можеме денес да дадеме целосен пресек колку од нив се реализирани. Моето конкретно прашање до премиерот е, пред две години во очи на локалните и претседателските избори како втор пакет за излез од финансиската криза по мене повеќе маркетиншки заради изборите тогаш излеговте во јавноста и најавивте дека Македонија ќе се справи со оваа криза со осум милијарди капитални инвестиции. Бидејќи изминаа две години, податоците кои сега ги добивме за минатата година бруто општествениот производ е повторно под проектираното само 0,7%, дури ни тие предвидени 1,5% не ги реализиравме, а парите си ги потрошивме како и овие 220 милиони евра кои беа денес предмет на расправа за кои веќе нема денови за да се вклучат во некои капитални инвестиции, значи ќе бидат потрошени како и другите 12,5 милијарди во непродуктивни трошења. 

Моето прашање е, колку за овие две години од тие осум милијарди евра ветени капитални инвестиции до денес се реализирани во Република Македонија и колку нивната реализација, односно нереализација влијаеше да не го оствариме дури ни посакуваниот за нас многу низок пораст на бруто општествениот производ од 1,5%, ако имаме предвид дека целииот свет веќе излезе од светската економска криза и покажува многу повисок пораст на бруто општествениот производ од тој што ние го предвидувавме 1,5%, а не го ни остваривме, остваривме само 0,7%. Тоа е првото мое прашање.

Второто мое прашање е до министерот Ставрески. Мислам може да го одговори и некој друг од Владата, премиерот, или министерот за транспорт. Кога расправавме за трошењето на парите при интерпелацијата на министерот Ставрески на нашата забелешка дека огромни суми пари во Република Македонија се трошат низ буџетот непродуктивно, значи до 5 јуни 12,5 милијарди евра, што е многу голема сума на пари. Министерот Ставрески тогаш пред година ипол најави дека веднаш започнуваат да се реализираат со јавно приватно партнерство проектите за изградба на автопатиштата во Република Македонија, Гостивар, преку Охрид за албанска граница, Штип - Скопје, до Бугарија, патниот правец до Србија итн. 

Моето конкретно прашање е, кои од овие патни правци до денес започна да се гради и ако не се гради, зошто не започнал до сега при толку многу државни пари. 

И третото прашање повторно врзано за патиштата, до министерот за транспорт и врски Миле Јанакиески. Единствен проект кој што можеме да видиме дека се гради некако во овие пет години во Република Македонија    е автопатот Куманово - Табановце. Еве, петта година тој пат се гради. Минситерот за транспорт е надлежен за изградба на тој автопат. Сакам да го прашам, до каде е тој автопат, дали барем по еден километар пат во овие пет години е реализан во автопатиштата во Република Македонија? Тоа се моите прашања. 

Трајко Вељаноски: Благодарам. 

Господинот Ристо Пенов постави три прашања. 

Првото прашање е до претседателот на Владата на Република Македонија. Одговор ќе добиете од господинот Никола Груевски, повелете. 

Никла Груевски: На ова прашање бидејќи господинот Ристо Пенов бара попрецизен одговор, ќе одговорам писмено.

Трајко Вељаноски: Благодарам. 

По однос на првото прашање ќе добиете писмен одговор. 

Второто прашање е упатено до претседателот на Владата на Република Македонија, до министерот за финансии, и министерот за транспорт и врски. 

Миле Јанакиески:  Благодарам почитуван пратеник Пенов, поставивте прашање во однос на изградба на патната инфраструктура во Република Македонија. 

Јас ќе пробам и второто и третото прашање да ви ги одговорам. Ќе наведам што во последните 4 години успеавме да реализираме во делот на патната инфраструктура, еве, и пет нека бидат. Значи, ќе започнам таксативно, се надевам ќе имате трпение да ме слушате. Прашавте за вкупните инвестиции од 8 милијарди во делот на патната инфраструктура. Ќе ви одговорам. 

Делницата Радовиш - Струмица, овој патен правец е во должина од 10 километри, склучен е договор. Согласно договорот патниот правец треба да заврши во август 2011 година. 

Делницата Коломот Мост село Близначко, Поречје, склучен е договор, патниот правец треба да заврши крајот на август 2011 година. 

Делницата Коњско до ски центарот Кожув, ова е се со цел да заживее ски центарот Кожув. Изградбата на овој патен правец треба да биде готова кон крајот на јули месец о.г.

Делницата Куклиш Банско, заврши изградбата на оваа делница во должина од 8,3 км. Потоа делницата М-5 обиколницата околу Охрид, проект во должина од 2,4 километри започна и заврши изградбата во текот на овој мандат. Делницата Градско-Прилеп до Росоман во должина од 25,5 километри, веќе изработен е идеен проект, а претходно ја завршивме третата лента во Прилеп. Очекуваме во текот на 2011 целосно од Росоман до Прилеп да има трета лента. За патниот правец Табановце - Куманово, патот е во должина од 7,4 километри. Овој патен правец ќе биде готов во јуни о.г. Потоа изградбата на патниот правец Кичево - Дебар. Изградбата треба да заврши во мај о.г. Изградбата на Дебар-Бошков Мост, потпишан е договор за изготвување на идеен основен изведбен проект и треба да заврши во мај месец 2011 година. Потоа тука морам да го напоменам и проектот за регионални и локални патни правци кој е во соработка со Светската банка и Европската инвестициона банка. Ќе започнам од локалните патни правци. Во рамките на првата фаза на проектот беше објавен тендер за избор на изведувач на градежни работи, а подоцна и со други компании. Значи сакам да истакнам дека во делот на југозападниот регион предвидени се и најголем дел од нив се завршени до село Канатларци, село Ореово, село Рибарци, село Мојно, село Мраморани, Слепче. Од Дебар до село Коњари, од Волино до Мороишта, до Лаптиње, до Врбјани и Годивје. Значи, овие патни правци дел се завршени, дел ќе завршат во текот на оваа година. Сакам да истакнам дека во 2010 година успеавме да завршиме 54 локални патни правци, а до крајот на оваа година ќе бидат готови некаде околу 100 локални патни правци. Инаку, за ваше потсетување целокупниот проект опфаќа над 250 локални патни правци што драстично ќе ја подобри патната инфраструктура во Република Македонија. претходно вие знаете дека броеја  10 во текот на еден 4 годишен мандат.

Вториот регион во Скопје и Полог ги опфаќа следниве патни правци до село Теферич, Китка, Драчево, од село Брњанци до село Стајковци, Раштак до Бутел, Шуто Оризари до Горно Оризари, до село Љуботен, Љуботенски пат, село Визбегово, до село Требош, Боговиње, Жеровљани и Синичани до Горно Седларце. Во северниот и источниот регион се следниве локални патни правци. Значи, за ова се склучени договори, во најголем дел се завршени. Остатокот ќе се заврши во текот на 2011 година. Куманово до Пчиња, Кратово до Железница, Сакулица до Шопско Рудари, од село Ранковце до Крачина маала, село Петралица до школото до црквата, село Одрено, од село Русиново до село Владимирово, од М-5 до село Тркање, од село Горни Подлог до село Долни Подлог, од Кочани до Градце, до село Пеклани и од село Драговиште до Мирмарци, од Пехчево до Рамна Река, од Пробиштип до село Ратавица, од Делчево до село Вртиславци и до село Стар Истевник. Потоа во Вардар југоисточниот регион се предвидени следниве патни правци од Демир Капија до село Докница, од Градско до село Водоврати, од Градско до село Подлез, од Неготино до село Курија, од Неготино до село Тимјаник, село Сираково од Валандово до село Пирава. М-6 до Сушица од Р-604 до Р-616, патиштата до село Богородица, село Старо Балдовци, до Моноспитово и до Гечерлија. Има и други локални патишта, значи како што кажав над 55 локални патишта се завршени, а околу 100 патни правци ќе бидат готови во текот на оваа година. 

Истот ака, сакам да напоменам дека овој проект опфаќаше  11 регионални патни правци кои 6 од нив се веќе готови, а 5 ќе бидат готови до месец јули о.г. Овој проект опфаќа реконструкција и проширување од околу 350 километри регионална патна мрежа. 

Во однос на коридорите сакам да напоменам дека и претходно кажав, патниот правец Куманово - Табанобвце ќе биде готов до крајот на јуни о.г., согласно договорот со Светската банка и веќе се работи само на асфалтирање, треба да се заврши околу 1200 тони асфалт. 
Согласно временските услови очекувам некаде во јуни месец да заврши овој патен правец.

Патниот правец Демир Капија-Смоквица, за кој години наназад немало ниту проект, ниту физибилити студија, во овие три години успеавме да направиме проект кој беше одобрен од Европската инвестициона банка, беше прифатен од Европската комисија, сите неопходни докоменти за да се аплицира до Европската комисија, бидејќи добро знаете, а ако не знаете ќе ве потсетам дека за овој проект веќе е завршено финансирањето односно обезбедени се финансиските средства од над 250 милиони евра. Значи најголем дел од овој патен правец ќе финансира Европската инвестициона банка за што веќе е донесена одлука на бордот, усвоен е законот.

Вториот дел ќе го финансира ЕБРД. Третиот дел од овој проект ќе го финансира Европската комисија. Сите документи веќе се испратени до Европската комисија, очекуваме Европската комисија да ги даде финалните забелешки на тендерската документација. Потоа следува објава, очекуваме во април и тоа да се случи и кон крајот на оваа година, согласно динамичниот план што е утврден со Европската комисија, да се склучи договор за изградба на овој многу важен коридор, со што Република Македонија во целост ќе го има изградено Коридорот 10, на ниво на автопат.

Во однос на Коридорот 8, она што го поставивте, сакам да истакнам дека во фаза е концесионирање на патиштата во Република Македонија. Ние изготвивме физибилити студија, имаше повик. Сакам да истакнам дека во втората фаза се квалификувани конзорциум од Израел, група Соарез од Португалија, тоа е еден конзорциум. Вториот конзорциум е од Франција, заедно со конзорциумот Унгарија. Третиот конзорциум е Штрабак од Австрија, заедно со нашата компанија Гранит. Четвртиот конзорциум е Актор од Грција со Актор просешен исто така од Грција и петтиот конзорциум е составен од повеќе компании каде што влегува Алпине од Австрија, Лимак Турција и Ентерпрејс од Индија. Така што овие компании се квалификувани и во тек е постапка за концесионирање на патиштата каде што финално треба да ги дадат нивните понуди, доколку нивните понуди ќе бидат прифатени од страна на Комисијата и од страна на Владата на Република Македонија. Потоа следи потпишување на договор и изградба на Коридорот 8. Значи целокупната делница од Коридорот 8 е во еден процес на концесионирање на патиштата и ние многу јавно и транспарентно ги информираме сите граѓани како тече овој процес. Очекувам дека во текот на оваа година ќе имаме еден завршен процес на концесионирање, но и да немаме, и да не успее, бидејќи може да имаме лоши понуди, тогаш ние како држава или како влада до крај сме подговени да изнајдеме средстав за изградба на Коридорот 8, како во делот на патната инфраструктура, така и во делот на железничката инфраструктура, бидејќи се тоа наши приоритети, дел од нашата програма и ние сакаме нашата програма да ја исполниме до крај. Благодарам.

Трајко Вељаноски: Благодарам.  

Дали пратеникот е задоволен од одговорот односно дали сака да постави дополнително пратеничко прашање.

Има збор пратеникот Ристо Пенов, повелете.

Ристо Пенов: Нормално дека не сум задоволен.

Министерот 10 минути говореше. Јас го прашав кој од коридорите е започнат во овие пет години, а тој ми говори каде Македонија пат крпела дупки. Тоа е редовна работа на Македонија пат или на Фондот за патишта, што од одговорот јасно се гледа дека пет години се потрошени во Министерството за транспорт и врски и ниту еден од патните правци на коридорите во Република Македонија не е започнат. Попаметно ќе беше министре, да се сокриете, кога немаре резултати, како и премиерот, да се сокриете зад писмен одговор, наместо да се срамите со овие кажувања, што ќе биде кога ќе биде. Факт е дека парите се потрошени 12,5 милијарди евра на граѓаните и дополнителни 220 милиони евра што граѓаните во иднина ќе треба да ги враќаат од кредитот од ММФ, ниту еден патен правец не е започнат, а патот Куманово-Табановце целиот е 8 км. Да појдете таму ќе видите дека нема ниту една машина, а вие во уни ќе го ...

Трајко Вељаноски: Благодарам.  

Тоа е третото прашање господине Пенов.

Ристо Пенов: Се извинувам.

Кога сме кај коридорите, го гледам пратеникот Влатко Ѓорчев, тој на два пати во изборната единица број 3 им ветуваше на граѓаните автопат низ Источна Македонија и сега премиер, ќе морате да го преместите Влатко Ѓорчев од Изборната единица број 3, или ќе го пуштите повторно да ги лаже граѓаните. Мислам дека по трет пат таа лага нема да му помине. Благодарам. Трајко Вељаноски: Благодарам.  

Господинот Ристо Пенов трето прашање го упати до министерот за транспорт и врски, во однос на автопатот Куманово-Табановце.

Повелете министри.
Миле Јанакиески: Само за ваше потсетување, обиколницата околу Скопје ја завршивме во овој мандат. Потоа не се откажуваме од патниот правец, автопат кон Штип и тој дел од концесијата. Вие добро знаете, само сакате да ја изманипулирате јавноста, тоа е дел од пакетот 2. Така што ние не се откажуваме од нашите проекти и кога работиме работиме согласно програмата, тоа што го имаме ветено пред граѓаните. Тоа за прв пат го прави некоја патија или влада. Ние чекор по чекор ќе ги реализираме сите проекти. Можеби некаде ќе има задоцнување, поради економската криза, поради постапката за обезбедување на средства, но ние не се откажуваме од нашата програма и приоритетите што ги имаме дадено.

Инаку, господине Пенов, овие патишта што ви ги прочитав не се дел од програмата на Македонија пат, тоа се проекти што ги барале граѓаните, што ги ветиле пратениците, се дел од нашата програма, било на локално, било на централно ниво и ова се патишта кои ги направивме во соработка со Светска банка.

Во текот на април ќе има договор за уште 100 нови локални патишта ширум територијата на Република Македонија. Бидејќи тоа го ветивме пред граѓаните, ние ќе го направиме тоа. Значи не е ниту програма од Македонија пат, ниту крпење на дупки. Тоа се сосема нови реконструкции каде што биле земјани патишта, ние ги направивме да бидат патишта со асвалт. Зборуваме за над 250 локални патни правци во Република Македонија, што драстично ќе ја подобрат локалната патна мреѓа во Република Македонија. Зборуваме за над 350 километри регионална патна мрежа. Секој еден град е опфатен со овие проекти за локални и регионални патни правци. Не се откажуваме од проектот Миладиновци-Штип. Видете ја нашата програма, видете го проектот за концесија. Добро е ако сте препишале нешто, се радувам дека и тоа е ваш приоритет. Благодарам.

Трајко Вељаноски: Благодарам.  

Дали пратеникот е задоволен од одговорот односно дали сака да постави дополнително пратеничко прашање.

Има збор пратеникот Ристо Пенов, повелете.

Ристо Пенов: Не сум задоволен, а мислам дека и граѓаните овој пат не се задовони заради тоа што разговараме глуви и неми. Јас ве прашувам за автопат а вие ми говорите за регионални патишта. И регионални патишта треба да се градат, но тие се дел од програма на Фонд за патишта, на ЈП Македонија пат. Министер и влада се занимаваат со малку покрупни проекти, како што Влатко Ѓорчев ги ветуваше во Изборна единица 3, не сега да кажувате, ние не се откажуваме од програмата. Пет години поминаа, немате никаква реализација и се вадите со некакви селски мали патишта. Таква политика ние не можеме да подржуваме и ние по тоа се разликуваме од вас. Ние тоа што го ветуваме и го реализираме. Ако поминале пет години и немате започнато ништо во оваа сфера, тогаш е коректно да им признаете на граѓаните, имавме такви и такви причини, а јас објективни причини не гледам. Значи резултати нема, тоа треба да биде одговорот.

Трајко Вељаноски: Благодарам.  

Следен за поставување пратенички прашања според редоследот утврден на координација е господинот Амди Бајрам, повелете.

Амди Бајрам: Благодарам претседателе.

Моето прво пратеничко прашање е до заменикот министер за економија, а прашањето е околу поскапувањето на лебот, зејтинот и други работи односно прехранбените производи.

Сите знаеме дека одеднаш дојдоа поскапувањата, сите ги поскапеа цените на лебот, зејтинот и другите прехранбени производи.

Јас колку што сум запознаен Владата на Република Македонија во тоа време интервенираше и даде пченица од резервите, но гледам дека се работи за големи шпекулации и сакам да добијам одговор од заменик министерот за економија, кој е присутен денес на седницата место министерот, што е со поскапувањето на лебот. На телевизија гледаме дека брашното се продава по други држави, тука се меле пченицата и се продава брашно, па сакам да ми се каже што е работата и што преземало Министерството за економија заедно со инспекциските служби, дали работат инспекциските служби или не работат. Тоа е, јас мислам наметната работа, пред избори.

Значи моето пратеничко прашање е до Министерството за економија, сакам министерот да ми каже што преземале, кого казниле, какви поволности им дале на пекарите, на мелничарите итн, за земјтинот исто така кои поволности им дале за да биде поефтин, а дупла е цената. Во Германија зејтинот е 1,5 евра, а овде е 1,8 евра. Значи тие фирми кои ги внесуваат тие производи овде во Македонија, дали Министерството за економија и инспекциските служби ги контролираат.

Тоа е моето прво прашање до Министерството за економија.

Второто мое пратеничко прашање е до министерот Јанакиески.

Се работи за општина Чаир, за Горна Топаана, беше бивша општина Центар, сега е Топаана под општина Чаир и друга Топаана што е под општина Центар, значи Топаана се дели на два дела, кај Америчката амбасада и кај касарната, најстарата и најголема касарна во Република Македонија.

Се работи за граѓаните Роми. Знаете дека граѓаните на Топаана се староседелци, преку 100 години живеат таму. Тука има две односно три илјади куќи, староседелци се, местото се води како државен имот. Многу граѓани го пријавуваат земјиштето заоткуп во општина Чаир, им се вели не може, а реков тоа се староседелци, 100 години живеат таму. Значи сакаат да си го откупат земјиштето, а од општината ги враќаат, сакаат да ги откупат објектите по едно евро од метар квадратен, исто така ги одбиваат.

Би сакал министерот Јанакиески ако сака да ми одговори, дали тие граѓани го имаат истото право како сите граѓани во Република Македонија, со законот кој го донесовме за откуп на земјиштето по едно евро, или законот не важи за Ромите кои живеат таму. Локацијата е многу добра, тука е Америчката амбасада, тука е касарната, па затоа барам одговор од министерот Јанакиески.

Третото мое пратеничко прашање е до премиерот, доколку е присутен тука да ми одговори, а ако не е присутен да ми одговори некој од Владата, а се работи за следното.

Во Програмата 100 чекори, знаете дека во многу општини се изградија спортски сали. Во општината Шуто Оризари, најголема ромска општина во Европа и светот. Јас од оваа коалиција сум многу задоволен, но во тоа време имаше градоначалник од СДСМ, па не даваше локација и можеби не е вметнато да се изгради сала во општината Шуто Оризари. Постојано гледам на телевизија се кажува ваму се изградени спортски сали, таму се изградени, а во Шуто Оризари нема спортска сала, а сакаме ромските деца да бидат образовани, да спортуваат.

Би сакал, ако е тука премиерот да ми каже, ако не може сега да се вметне во таа програма, во идната програма која ќе биде, во кампањата 100 чекори да се каже во општината Шуто Оризари дали ќе има спортска сала затоа што општината Шуто Оризари е меѓу десетте општини во склоп на градот Скопје, не е некоја селска општина. Знам дека тоа не е грешка на Владата и на оваа власт, туку е грешка што не сакаше да даде локација бившиот градоначалник кој беше од опозиција од СДСМ. Благодарам. Мислам дека ќе добијам одговор.

Трајко Вељаноски: Благодарам.  

Првото прашање беше упатено до министерот за економија.

Одговор ќе добиете од заменик министерот за економија, повелете.

Митедиј Хаџи Васков: Благодарам претседателе.

Почитуван господине Амди благодарам на прашањето.

Најпрвин сакам да спомнам дека ова прашање практично е надоврзување на она што имавме можност денес да го продискутираме со пратениците, а тоа е еден глобален тренд што започна од почетокот на првиот квартал оваа година, а тоа е зголемувањето на цените на граната и тоа на неколку производи кои навистина се значајни за граѓаните, а станува збор за глобален тренд кој се однесува на Република Македонија, а се однесува и на многу земји од регионот и пошироко во Европа.

Би сакал да спомнам дека од самиот почеток на овие турбуленции на пазарот на повеќе прехранбени производи, што ги спомнавте, Владата на Република Македонија со внимание и особена претпазливост ги следи работите и токму во насока на таа претпазливост и начин на постојано следење на ситуацијата во Република Македонија, беше една од првите влади која презеде конкретни чекори за справување со оваа ситуација.

Би сакал да спомнам дека една од најзначајните мерки во таа насока е интервенцијата на стоковите резерви со 40 илјади тони пченица, кои беа распределени во изминатиот период. Покрај таа мерка што беше донесена во изминатиот период токму со цел да се надополни и да се придонесе за ефективноста на оваа мерка да имаме можност таа да помогне на потрошувачите во Република Македонија, имаше и една дополнителна мерка која беше воведена, а тоа е забраната за извоз во следниот шестмесечен период, извоз токму на пченица, имајќи предвид дека со таа пченица беше направена интервенцијата за да се корегира една неправедност или неперфектност на пазарот што е присутна не само во Република Македонија туку и на регионалниот пазар и пошироко, како што можете да видите и од најголемите земји производители на пченица во Европа. Така што комбинацијата помеѓу овие две мерки е една од првите мерки што беа преземени во регионот. Како што знаеме и неколку други земји ги следат овие мерки.

Доколку ефективноста на оваа мерка не биде до крај исполнета и доколку, како што можевме да слушнеме, пченицата има можности да се преработува и на друг начин, да се користи а притоа да не бидат крајните бенефити, да не дојде до крајните потрошувачи, се разбира ние како Влада и Министерството за економија како ресорно министерство во делот на трговијата, но исто така и Министерството за земјоделство, шумарство и водостопанство, активно ги следиме овие ситуации и согласно на тоа, доколку е неопходно имаме и можности, согласно на обврските што ги имаме преземено со Светската трговска организација, согласно обврските што ги имаме преземено во рамките на спогодбата за стабилизација и асоцијација со Европската унија, да преземеме и дополнителни мерки, да ја прошириме втората одлука за забрана на производите што можат да се добијат од оваа пченица. Така да ситуацијата се следи. Мерките до сега даваат ефекти, но се разбира до колку тие не бидат доволни за имплементација  и за постигнување на целта која што беше зацртана на самиот почеток тогаш би можело да се преземат и дополнителни мерки во периодот  што следи. Благодарам.
Трајко Вељаноски:  Благодарам.

Дали пратеникот е задоволен од одговорот односно дали сака  да постави дополнително пратеничкопрашање?

Има збор пратеникот Амди Бајрам, повелете.

Амди Бајрам: Почитуван претседателе, не сум задоволен,сум нешто задоволен, делумно сум задоволен, но не ми е одговорено се. 

Моето директно прашање беше токму вашите инспекциски служби што работат, дали имаат некого казнето, лебот е покачен, а добиле 40 илјади тони пченица. Пченицата е добиена за да се смали цената на лебот, е лебот не е намелен. Значи цената е иста, законот треба да важи за сите, а не за некого поединечно. Законот треба да се спроведе и пред законот треба сите да одговараат.  Значи сите треба да одговараат, тие лопови, тие апаши што го зголемуваат лебот, цената што ја зголемуваат за сиромаштијата и за граѓаните во ситуација кога има изборна кампања.Треба инспекциските служби, сакам да кажете дали имате некого казнето или нешто направено. 

Трајко Вељаноски: Благодарам.

Не е задоволен пратеникот од одговорот.

Нема дополнително пратеничко прашање.

Второто прашање е упатено до министерот за транспорт и врски, повелете.

Миле Јанакиески: Почитуван господин Амди Бајрам, во врска со вашето прашање сакам да ви одговорам дека во текот на месец март одржав голем број на трибини за легализација на диво изградените објекти и конкретно за локалитетот што го посочивте знам дека таму дел од тие кои се диво изградени или делови од тие куќи се диво изградени објекти. 

Значи со цел да се легализираат тие треба да го следат Законот за легализација. Значи најнапред треба да поднесат барање во општината за легализација на нивните објекти или делови на нивните  објекти. Само да ве потсетам легализацијата во Република Македонија согласно законот е 1 евро по м2. Значи добро е  3-ти септември да го поднесат барањето. Потоа општината ќе го разгледа нивното барање, треба да му издаде урбанистичка согласност, да го платат надоместокот по  1 евро по м2 или да склучат договор за 12 рати. При тоа корисниците на постојана социјална парична помош се  ослободени од овој надомест. По легализација на нивната куќа и по донесување на Детален урбанистички план ќе можат да си ги откупат и нивните дворови. 

Значи таа е постапката која би требало да ја следат граѓаните на конкретниот  локалитет. Но до колку  чувствувате дека има потреба јас сум спремен во текот месец април да одржиме и една трибина бидејќи секаде онаму каде што ќе не повикаат има интерес за поголем број граѓани ние излегуваме во пресрет и одржуваме трибини се со цел да го доближиме овој закон со граѓаните. Благодарам.

Трајко Вељаноски:  Благодарам.

Дали пратеникот е задоволен од одговорот односно дали сака  да постави дополнително пратеничкопрашање?

Има збор пратеникот Амди Бајрам, повелете.

Амди Бајрам: Јас многу му се заблагодарувам на министерот, на Мила Јанакиески за неговиот одговор  на моето пратеничко прашање. Значи токму околу проблемите, запознат е со таа средина на тие две општини, на општина Центар и општина Чаир, големи проблеми има и и се заблагодарувам и на Владата  и на Парламент  што сите го изгласавме ова. Но до колку има доста такви пречки, јас ќе го информирам министерот и се заблагодарувам на министерот што кажа дека со граѓаните може трибина да направиме, да слушнат дека тоа право што некој им го ускратува, не е во ред, ќе биде се во ред. Се заблагодарувам за одговорот на министерот.

Трајко Вељаноски: Благодарам. 

Третото прашање господинот Амди Бајрам го упати до Владата на Република Македонија. 

Во име на Владата министерот за образование и наука ќе даде одговор, повелете.

Никола Тодоров: Благодарам. 

Точно е дека во општина Шуто Оризари нема предвидено ниту една спортска сала од причини за кои што и вие претходно говоревте. Јас се надевам дека во наредниот период ќе направиме дополнителни напори да ги испитаме условите за изградба на спортска сала и во таа општина. Благодарам.

Трајко Вељаноски:  Благодарам.

Дали пратеникот е задоволен од одговорот односно дали сака  да постави дополнително пратеничко прашање?

Има збор пратеникот Амди Бајрам, повелете.

Амди Бајрам: Јас исто му се заблагодарувам на министерот за образование дека стои зад ова дека Шутка нема да остане без спортска сала. Го поставив ова прашање за да граѓаните на Шуто Оризари да знаат дека не се запоставени од заедничка коалиција и од ВМРО ДПМНЕ  и од оваа власт и дека оваа власт, без разлика што одиме во кампања, избори се, но намерно ви го поставив ова прашање за да слушнат граѓаните во Шуто Оризари дека стоите зад ова и дека ќе изградите сала во општина Шуто Оризари. Благодарам.

Трајко Вељаноски: Благодарам.

Колеги пратеници, со оглед на тоа дека има уште десет минути до 18 часот, ја заклучувам 145-тата седница на Собранието на Република Македонија. Благодарам.

(Седницата заврши со работа во 17,50 часот) 

